
Isang mensahe para sa mga pari at sa lahat Kong sagradong 

lingkod na nag-alay ng kanilang buhay sa Aking Sagradong 

Paglilingkod 
Linggo, Ika-17 ng Marso, 2013 sa 06:50 ng Gabi 

Pinakamamahal kong anak, ito’y isang mensahe para sa mga pari at sa lahat Kong sagradong lingkod 
na nag-alay ng kanilang buhay sa Aking Sagradong Paglillingkod 

Minamahal Kong mga lingkod, nais Kong inyong sundin ang Mga Batas ng Simbahan at yung mga 
kinakailangan nyong pakitaan ng pagsunod alang-alang sa Aking Banal na Ngalan. 

Huwag na huwag nyong pababayaan ang inyong mga tungkulin sa Simbahan at ipagpatuloy nyo ang 
palagian nyong paglilingkod sa Akin.  Pakibigay nyo lahat ng Mga Sakramento gaya ng dati pero 
dagdagan ang sipag.  Lagi nyong gawin, gaya ng dati, ang inyong mga banal na tungkulin.  May 
tungkulin kayo sa mga anak ng Diyos at dapat nyong akayin ang inyong mga tupa.  Laging maging 
tapat sa Aking Mga Aral. 

Hindi kayo, mga mahal Kong lingkod, ang tatalikod sa Aking Simbahan sa lupa.  Hindi dahil sa 
kagagawan nyo  kaya mapapalitan ang Mga Batas ng Aking Simbahan para yakapin ang mga bagong 
doktrina. 

Mananatili kayong tapat sa paglilingkod sa Aking Simbahan at gagampanan nyo ang inyong mga 
katungkulan hanggang sa nakakakilabot na araw.  Ito ang araw na ang Aking Banal na Misa ay 
babaguhin hanggang sa ito’y hindi na makikilala.  Ang mga kaaway ng Diyos, na palihim na pumasok sa 
Aking Simbahan sa lupa, ang magtutulak sa inyo palayo sa Akin. 

Pag ipinakita nila ang bagong Misa, wala na kayong magagawa, sapagkat alam nyong hindi na nito 
iniaalay ang Kabanal-banalang Eukaristiya.  Sa puntong yun, malalantad sa inyo sa wakas Ang 
Katotohanan, bagamat makikita na nyo ang mga palatandaan bago mangyari yun. 

Kabilang sa mga palatandaan ang mga kakatwa at bagong paraan ng pagpapalit ng mga panalangin; 
hindi na kokondenahin si Satanas at pakikialaman ang Mga Sakramento para isali ang ibang mga 
pananalig.  Di kayo mapapakali, pero sa pakiramdam nyo’y dapat kayong manatiling tapat sa Aking 
Simbahan. 

Sa puntong yun, ang Pagkakaroon ng Aking Simbahan sa lupa ang tanging paraan para mapapanatili 
nyong buhay ang inyong katapatan sa Aking Mga Aral.  Pag pinalitan ang Aking Mga Aral, ang Aking 
Mga Sakramento at ang Aking Banal na Misa, huwag kayong paloloko.  Pag hindi kayo nanatili sa Aking 
Mga Batas, ipagkakanulo nyo Ako. 

Para sa ibang mga Kristiyanong simbahan naman, binabalaan Ko kayo na ang salot na ito ay kakalat 
din sa inyong mga simbahan.  Sa katagalan, magiging mahirap para sa inyo na respetuhin ang Aking 
Mga Aral sa paraang ibinigay ang mga ito sa mundo.  Lahat ng Kristiyano ay maghihirap sa ilalim ng 
sistema ng di-totoong propeta at ang kanyang kasangga, ang antikristo, na ang mukha ay isasa-
himpapawid sa buong mundo, bilang pinaka-maimpluwensiyang pinuno sa buong kasaysayan. 

Ang inyong Hesus 



Ina ng Diyos:  Ang hidwaan sa mundo na idudulot nina Gog at 

Magog, ay maghahati sa mga pamilya 
Lunes, Ika-18 ng Marso, 2013 sa 07:35 ng Gabi 

Anak ko, huwag na huwag mong pagdududahan ang kahalagahan ng Misyong ito o hayaan ang mga 
pag-atake sa iyo na alisin ang iyong pagtuon ng pansin sa aking minamahal na Anak. 

Ang Pag-ibig at Awa ng aking Anak ang siyang dahilan kung bakit ibinubunyag Niya sa mundo ang mga 
plano ni masama na angkinin ang mga kaluluwa bago dumating ang huling panahon.  Napakatagal 
nang ginawa ang planong ito at gagamitin ito laban sa mga anak ng Diyos ng mga puwersang 
Masoniko na ang katapatan ay kay masama. 

Huwag pagdudahan ninuman ang mga propesiyang ibinunyag ko, ang inyong Ina, sa mga bisyonaryo 
at mga propeta sa loob ng mga siglo.  Mga anak, huwag kayong matakot.  Sa halip ay mapuno kayo ng 
pag-asa at kaligayahan sapagkat nalalapit na ang panahon ng Bagong Langit at Bagong Lupa at sa 
wakas ay maiwawaksi na rin ng mga anak ng Diyos ang kasamaan, na nasaksihan ng bawat isa sa inyo 
sa inyong buong buhay. 

Iprinopesiya na ang panahong ito sa Aklat ng aking Ama, kaya kinakailangang tanggapin nyo ang 
Katotohanan ng mga nilalaman ng Aklat ng Pagbubunyag.  Pag hindi nyo tinanggap ang Aklat ng 
Pagbubunyag, na ibinigay kay Juan, hindi nyo masasabing tinatanggap nyo ang iba pang nilalaman ng 
Aklat – ang Kabanal-banalang   Biblia. 

Malaking bahagi ng darating na panahon ay magiging mahirap at masakit, sapagkat  ang hidwaan sa 
mundo na idudulot nina Gog at Magog, ay maghahati sa mga pamilya.  Ang buktot na pandaraya at 
mapanlinlang na mga plano nina Gog At Magog, na gawa ng di-totoong propeta at ng antikristo, ang 
magiging pinakamalaking panloloko mula ng itatwa ng mga Pariseo ang aking Anak.  Nang itatwa 
nitong mga Pariseo ang aking Anak, pinigilan nila na ang Katotohanan ay maibigay sa mga anak ng 
Diyos.  Nakabawas ito sa bilang ng mga tagasunod ng aking Anak sa panahon Niya sa mundo, at 
pinigilan silang maging mga Kristiyano.  Gayundin ang mangyayari sa dalawang ito na magiging 
larawan ng kabutihan pero ililigaw ang marami sa mga anak ng Diyos. Gagawin nilang bulag sa 
katotohanan ang marami dahil ang  gagawin nilang mga malawakang pagbabago habang sila ang 
naghahari ay magwawalay sa mga tao sa Mga Batas ng Diyos. 

Ang mga anak ng Diyos ay sasabihan na ang kasamaan ay katanggap-tanggap at may mga kasalanang 
di kasuklam-suklam sa Diyos.  Paniniwalaan sila ng mga tao, kaya tatalikuran nila ang Diyos.  

Manalangin, manalangin, manalangin na ang paghahari nila ay magiging maikli at ang Katotohanan 
ang mananaig upang ang Simbahan ng aking Anak sa lupa ay makapanatiling buo. 

 

Ang inyong mahal na Ina 

Ina ng Kaligtasan 



Isa-isang maaalis ang mga tabing, at ang kanilang masamang 

mga pakay ay magiging malinaw, habang nagkakandarapa 

sila. 
 Martes, Ika-19 ng Marso, 2013 sa 10:45 ng Gabi 

Pinakamamahal Kong anak,  ang Aking Banal na Salita ay kumakalat na parang malakas na hangin sa 
buong mundo sa panahong ito sa pamamagitan ng Mga Mensaheng ito. 

Marami ang makakarinig sa Aking Tinig, sa gustuhin man nila o sa hindi, sapagkat  dadagundong itong 
parang kulog bago bumagyo.  Makikilala ng ilan ang Espirito Santo habang ito’y lumulukob sa kanilang 
mga kaluluwa.  Ang iba naman, sa kasamaang-palad, ay hindi, pero ito ang sinasabi Ko sa kanila.  
Narinig nyo na ang Aking Tinig.  Napukaw nito ang inyong kaluluwa ngunit hinarang nyo Ako.  Ngunit 
tumalikod kayo.  Maaring katakutan nyo ang Aking Tinig dahil napakamakapangyarihan nga Ito, pero 
ang isang bagay na di nyo magagawa ay bale-walain Ako. 

Ganun kalakas ang aking Banal na Espirito kaya hihipuin Nito ang inyong kaluluwa, sa gusto man nyo o 
sa hindi.  Kayong mga tumatakbo, nagtatago at nagkukunwaring  Ako’y di Narito, dapat nyong 
malaman na hindi nyo magagawang itanggi ang Aking Presensiya, gaano man katindi ang inyong 
pagsisikap. 

Ilan sa inyo ay tatanggi sa Katotohanan sapagkat wala kayong pananampalataya sa Aking Pangako na 
nag-aalay sa inyo ng buhay na walang-hanggan.  Marami sa inyo ay natatakot dito at mas gusto nyong 
isipin na ang Dakilang Araw ng Panginoon ay hindi mangyayari  habang kayo’y buhay pa.  Kaya 
ipinipikit nyo ang inyong mga mata, tinatakpan ang inyong mga tenga at naghahanap ng aliw sa ibang 
mga bagay. 

 Ang pagiging kampante nyo sa paghahanap ng kapayapaan kung saan ito masumpungan, ay magiging 
maikli.  Di na magtatagal at hindi na ibibigay sa inyo ang Salita ng Diyos.  Ang mga salitang 
nakasanayan nyo nang marinig ay mawawala sa mga homiliya at sa mga sulat mula sa inyong mga 
obispo at mga kardinal, na dinadala sa inyo at sa lahat ng Aking mga walang kasuspe-suspetsang mga 
alagad. 

Ang mga sektang Masoniko ay palihim na pumapasok sa Simbahan saRoma.  Tandaan nyo ito -  iisa 
lang ang pwedeng maging santo papa habang siya’y buhay pa. 

Marami sa Aking mga alagad ay tatanggihan ang Aking Banal na Salita, ang Katotohanan, gaya ng 
ginawa nila sa Aking paglilitis sa lupa.  Ikaw, Aking anak, ay tatanggihan at ituturing na 
tagapagpahayag ng maling pananampalataya, hahamakin  at pagtatawanan.  Magiging tinik ka sa 
tagiliran ng di-totoong propeta.  Pero di magtatagal, makikita ng lahat ang mga tusong kilos at 
mapanlinlang na mga akto ng mga nagpapanggap na mga ito na namumuno sa Aking Trono sa Roma, 
sapagkat ang mga ito’y kasimbigat ng sakrilehiyo.  Isa-isang maaalis ang mga tabing, at ang kanilang 
masamang mga pakay ay magiging malinaw, habang nagkakandarapa sila.  At yun namang mga 
biniyayaan  Kong makakita, ay makikilala ang kasuklam-suklam, na nagiging malinaw na.  

Ngayo’y handa na ang halimaw at bumubuo ng makamundong hanay, na kabilang ang mga pinuno ng 
mundo, kaisa ang lahat ng lumalaban sa Kaharian ng Diyos.  Sinapian ng mga makademonyong 



espirito ang mga kawawang kaluluwang ito, na dahil sa kanilang kayabangan at pagkamakasarili ay 
ilalantad ang kanilang mga sarili sa pamamagitan ng kanilang mga kilos.  Susuriin naman at 
kukuwestyunin  ang mga kilos na ito ng mga biniyayaan ng Regalong Pagkaunawa hanggang 
maliwanagan sila ng tiyak na mga kasagutan. 

Manalig kayo sa Akin.  Manalig kayo dito sa Regalong Pananalig.  Magpahawak  kayo at magpaakay sa 
Akin habang tinatahak itong gubat ng masasamang mga nilalang na nais lamunin ang inyong mga 
kaluluwa. 

 

Ang inyong Hesus 

 

  

 

Kung paanong ang bulag ay di nakakakita, may mga kabilang 

sa Simbahan ng Roma na nakakakita pero ayaw tanggapin ang 

Katotohanan 
Miyerkules, Ika-20 ng Marso, 2013 sa 07:15 ng Gabi  

Pinakamamahal kong anak, ang Pagpapako sa Akin sa Krus ay muling isinasabuhay at bawat bahagi ay 
nakaugnay sa panahong patungo sa Aking Ikalawang Pagdating. 

Napakaraming taon na ring tiniis ng Aking Katawan – ang Aking Simbahan – ang paglatigo na dulot ng 
espirito ng kasamaan, at ngayon naman ay pinuputungan ng Koronang Tinik ang pamunuan sa loob ng 
Aking Simbahan. 

Nang tumusok ang ikatlong tinik sa Aking Kanang Mata, hindi Ko na ito magamit para makakita.  Sa 
kabilang Mata Ko na lamang nakita ang nakakakilabot na hapding naramdaman ng Aking Ina.  
Ngayong tinusok na ng Koronang Tinik ang Ulo ng Aking Simbahan sa Roma, kalahati na lamang ang 
sasaksi sa Katotohanan ng mga propesiyang inihayag.  Ang natitirang kalahati ay mabubulagan at 
hindi na makakakita sa pinsalang gagawin sa bawat bahagi ng Aking Katawan – ang Aking Simbahan – 
sa lahat ng bansa sa mundo. 

Kung paanong ang bulag ay di nakakakita, may mga kabilang sa Simbahan ng Roma na nakakakita 
pero ayaw tanggapin ang Katotohanan.  Magiging ganun kasakit ang Katotohanan, kaya magiging mas 
madali para sa Aking mga sagradong lingkod na ito na pumunta sa madaling daan.  Mga duwag, mas 
pipiliin pa nila ang landas ng paglapastangan sa banal kaysa pasanin ang krus para sa Akin! 

At meron din namang mga nagmamahal sa Akin, at hindi sila mapipigilan ng hidwaang ito sa kanilang 
planong tulungan Ako sa pagliligtas sa mga kaluluwa mula sa tiyak na kamatayan.  Ang matatapang na 
mga kaluluwang ito, na puno ng Espirito ng Apoy, ay lalaban para iligtas ang Aking Mga Kabanal-
banalang Sakramento.  Ito ang mga klerikong magpapakain sa Aking mga tupa sa panahon ng pag-



usig.  Lahat ng grasya ay ibibigay sa mga dalisay na kaluluwang ito, at sila nama’y mamumuno sa Aking 
natitirang hukbo, patungo sa pintuan ng Bagong Langit at Bagong Lupa. 

Malaking katapangan ang kinakailangan para tanggapin ang Salita ng mga propeta ng Diyos.  Hindi 
kailanman naging madaling pakinggan ang Mga Salita ng mga propeta, na ang mga Salita nila’y 
humihiwa sa pinakapuso ng kanilang mga kaluluwa, na parang tabak na magkabila ang talim.  Masakit 
pakinggan ang kanilang mga babala, pero matamis dahil sa mga bungang dulot nito.  Sapagkat pag 
ang Salita ng Diyos ay ibinigay bilang isang Regalo, ang dulot nito’y kaligtasan.  Kumapit kayo ng 
mahigpit sa Aking Banal na Salita dahil ito ang lubid na magliligtas sa inyong buhay.  Kayo, mga 
minamahal Kong mga alagad, ay protektado ng Tatak ng Diyos na Buhay kaya huwag kayo kailanman 
matatakot. 

Mumurahin kayo ng inyong mga kaaway, iinsultuhin at baka usigin pa nga, pero Ako, si Jesucristo, Ang 
kasama nyo sa inyong paglakad.  Kayo, mga iilan na Aking pinili, na tumutugon sa Aking Panawagan, 
sa Aking Paningin, ay tutubos ng marami sa sangkatauhan sa pamamagitan ng inyong pagdurusa. 

Bini-bendisyunan Ko kayo.  Binibigyan Ko kayo ng kapayapaan at lakas para masundan nyo Ako nang 
walang takot sa inyong puso. 

 

Ang inyong Hesus 

 

  

Malapit na ang panahon ng hidwaan at kailangang maghanda 

na kayo 
Huwebes, Ika-21 ng Marso, 2013 sa 08:00 ng Gabi  

Pinakamamahal Kong Anak, binibiyak ang Aking Puso ng kalungkutang nadarama ng mga kaluluwang 

naguguluhan dahil sa pagtakas ng Aking huling santo papa, ang Aking mahal na si Benedict. 

Kayong mga mahal Kong kaluluwa ay litung-lito at parang naiwang nag-iisa.  Nadarama Ko ang inyong 

hapdi at kinakailangang taimtim kayong manalangin para sa Aking Kamay ng Awa, upang maabot Ko 

at maaliw ang mga nalulungkot nyong puso. 

Ito’y magiging panahon ng pagkakanulo sa iyo, Aking anak, sapagkat marami sa mga sumapi sa Banal 

na Misyong ito ay aalis.  Dagdagan mo at gawing pitung araw isang linggo ang Pagsamba sa Banal na 

Eukaristiya. Sa gayong paraan lamang makakalakad kang mag-isa nang hindi natatakot  para tapusin 

ang mga ipagagawa Ko sa iyo, at marami rito ay magiging napakahirap. 

Kinakailangang manatiling matatag kayong lahat, sa panahong ito.  Huwag nyong pakinggan ang mga 

boses ng pagkondena, na susubok sa inyong pasensya, at lalo pa itong dadami sa pagsapit ng Semana 

Santa. 



Bawat paninirang-puri, bawat kasinungalingan, bawat masamang pagkuwestion sa Mga Banal na 

Mensahe Kong ito para sa mundo, ang siyang inyong krus na papasanin sa susunod na sampung araw.  

Mga alagad Ko, ni sandali ay hindi kayo hahayaang mamahinga, manalangin, o magnilay sa Aking 

Kabanal-banalang Salita. 

Dapat nyong malaman na kung walang proteksyon ng Santa Rosaryo, na kailangang dasalin araw-

araw, binubuksan nyo ang inyong sarili sa mga pagdududa na hindi nagmumula sa Akin. 

Malapit na ang panahon ng hidwaan at kailangang maghanda na kayo.  Gusto Ko kayong bigyan ng 

isang natatanging grasya para tulungan kayong makatagal sa pag-usig at mga pamimilit sa inyo para 

akitin kayong iwanan ang Aking Mga Mensahe.  Kakailanganin nyo ang malaking pananampalataya, 

pananalig at matibay na dibdib para matuunang-pansin ang Aking Banal na Salita, kaya mula ngayon, 

dasalin nyo minsan sa isang araw ang Panalangin ng Krusada. 

 
KRUSADA NG PANALANGIN (102) Upang Panatilihin ang Pananampalataya at Paniniwala sa Mensahe ng 

Diyos para sa Mundo 

“Pinakamamahal na Jesus, kapag ako ay nalulumbay, itayo mo ako.  

Kapag ako ay nag-aalinlangan, paliwanagan Mo ako. Kapag ako ay lubos na nalulungkot, ipakita mo po sa 
akin ang Iyong Pag-ibig. Kapag ako ay pinipintasan, tulungan Mo akong manatiling tahimik. Kapag 
hinahatulan ko ang aking kapwa sa harap ng publiko, isara mo po ang aking mga labi.  
 

Kapag bumibigkas ako ng kalapastanganan, sa Ngalan Mo, tubusin Mo po ako at ibalik sa Iyong Proteksyon. 
Kapag ako’y kulang ng lakas ng loob, pagkalooban Mo po ako ng espadang kailangan ko upang lumaban at 
iligtas ang mga kaluluwang hinahangad Mo. 

Kapag hindi ko tinatanggap ang Iyong Pag-ibig, tulungan Mo pong isuko at iwanan ko ang aking sarili sa 
Iyo, ng buong buo, sa Mapagmahal mong pagkandili.   

Kapag ako ay naliligaw, tulungan Mo pong masumpungan ko ang Landas ng Katotohanan. Kapag 
pinagdududahan ko ang Iyong Salita, ibigay Mo po sa akin ang mga kasagutang hinahanap ko. 

Tulungan Mo po akong maging matiyaga, mapagmahal at mabait, kahit sa mga taong Ikaw ay isinusumpa. 
Tulungan Mo pong patawarin ko ang mga nagkasala sa akin at bigyan mo po ako ng grasyang kailangan ko 
upang sumunod sa Iyo sa mga hangganan ng mundo. Amen." 

 

Humayo kayo, mga mahal Kong alagad, at tandaan nyo na ang inyong tungkulin ay sa Akin, sa inyong 

Simbahan at sa Aking Mga Aral.  Kunin nyo ang Tabak ng Kaligtasan at gamitin ito sa laban kasama Ko 

para dalhin ang bawat kaluluwa, pati na yung mga nagkakasala sa Akin, patungo sa Aking Kaharian.  

 

Ang inyong Hesus 



Nais Ko na lahat ng Aking mga alagad ay magsagawa ng 

panahon ng pag-aayuno mula sa sunod na Lunes hanggang sa 

3:30 ng hapon sa Biyernes Santo 
Biyernes, Ika-22 ng Marso, 2013 sa 09:45 ng Gabi 

Pinakamamahal Kong anak, nais Ko na lahat ng Aking mga alagad ay magsagawa ng panahon ng pag-

aayuno mula sa sunod na Lunes hanggang sa 3:30 ng hapon sa Biyernes Santo. 

Kahit na isang maliit na pagpapakita ng pag-aayuno ay aani para sa inyong lahat ng pagkaunawa sa 

Aking Plano ng Kaligtasan at kung paano nyo Ako matutulungang iligtas ang mga kaluluwa ng lahat ng 

makasalanan. 

Ang pag-aayuno ang paraan para kayo’y muling maging buo.  Sa paglilinis ng inyong katawan, 

mapapanibago ang inyong espirito.  Nais Ko rin na tanggapin nyo ang Sakramento ng Kumpisal, o 

anumang uri ng pagbabalik-loob na meron kayo.  Pakiusap lamang na kung hindi nyo magagawang 

tanggapin ang Sakramentong ito ay tanggapin nyo naman ang Regalong ibinigay ko sa inyo, ang Aking 

Indulhensiyang Plenaryo, kamakailan lamang. 

(Martes, Ika-31 ng Enero, 2012 sa 09:30 ng gabi)  

Kailangang dasalin nyo ang panalanging ito sa loob ng pitong magkakasunod na araw para mabigyan 

kayo ng pangkalahatang pagpapatawad at Kapangyarihan ng Espiritu Santo. 

“O Hesus ko, Ikaw ang liwanag ng mundo. Ikaw ang apoy na nag-aalab at nagpapanibago sa mga kaluluwa. 
Ang habag at pag-ibig mo ay walang hangganan. Kami ay hindi karapat-dapat sa sakripisyong ginawa mo, 
ang pagpapakasakit at pagkamatay sa krus. Subalit alam naming ang pag-ibig mo sa amin ay higit na 
matindi kaysa pag-ibig namin sa Iyo.  

Pagkalooban mo kami, Panginoon, ng kababaang-loob upang kami’y maging karapat-dapat sa iyong 
bagong Kaharian.  

Punuin mo kami ng Espiritu Santo upang matapang na lumaban at pamunuan ang iyong hukbo sa 
pagpapalaganap ng katotohanan ng iyong Banal na Salita at maihanda ang aming mga kapatid sa Muling 
Pagparito mo.  

Pinararangalan Ka namin. Sinasamba Ka namin. Iniaalay namin ang aming sarili, ang aming mga 
pagdurusa at dalamhati, bilang handog sa Iyo para sa kaligtasan ng mga kaluluwa.  

Pinakamamahal Ka namin Hesus. Kahabagan mo ang lahat ng Iyong mga anak saan man sila naroroon. 
Amen.” 

 

Pagkatapos, sa espirito,  nais Kong samahan nyo Ako, na parang naroon kayo kapiling ng Aking mga 
apostol sa Aking Huling Hapunan.  Sasalo kayo sa Akin, at kakanin nyong kasama Ko ang tinapay na 
walang lebadura, sa Aking mesa.  Kayo, mga alagad Ko, ay sasalo sa Akin, sa pag-inom ng Aking Kopa 
ng Pagdurusa, nang bukas sa kalooban nyo, kung tatanggapin nyo ang Aking alok. 



Kung magagawa nyong tanggapin ito, sa pagbabayad-puri para sa mga kasalanan ng tao na may 
kamatayan, ay magliligtas kayo ng milyun-milyong mga kaluluwa.  Gagawaran Ko ng Awa ang pinaka-
suwail na makasalanan, kapalit ng pagdurusang ireregalo nyo sa Akin. 

Narito ang Panalangin ng Krusada para sa inyo kung gusto nyong makisalo sa Aking Kopa ng 
Pagdurusa.  Dasalin ito nang tatlong beses, kung kalian nyo magagawa, pero mas mabuti kung sa 
panahon ng pag-aayuno. 

KRUSADA NG PANALANGIN (103) Upang Makibahagi sa Kopa ng Paghihirap ni Kristo 

 “Nahihimlay ako sa harap Mo, mahal na Jesus, at sa paanan Mo, upang gawin ang kalooban Mo sa 
akin para sa kabutihan ng lahat. 

  Hayaan Mong makibahagi ako sa Iyong Kopa ng Paghihirap.  Tanggapin Mo ang Kaloob na ito mula 
sa akin, upang maisalba Mo ang mga abang kaluluwa na naliligaw at nawawalan ng pag-asa. 

  Kunin Mo ako, ang aking katawan, upang makibahagi ako sa Iyong Pagdurusa.  Hawakan Mo po ang 
aking puso sa Iyong Sagradong mga Kamay at dalhin mo ang aking kaluluwa upang maging kaisa Mo. 

  Sa pamamagitan ng Kaloob kong paghihirap, hinahayaan ko ang Iyong Mabathalang Presensya na 
yakapin ang aking kaluluwa, upang matubos Mo ang lahat ng makasalanan at pagkaisahin ang lahat ng 
mga anak ng Diyos magpakailanman at magpasawalang-hanggan. Amen. 

 

Sa sakripisyo nyong ito, na iniaalay sa Akin, si Hesucristo, Manunubos ng sangkatauhan, magkakaroon 
Ako ng kakayahang magbuhos ng Aking Dakilang Awa sa buong mundo. 

Mas mahalaga, pati yung mga namumuhi sa Akin ay ililigtas Ko.  Tanging ang inyong mga panalangin 
at sakripisyo ang grasyang magliligtas sa kanila.  Sapagkat kung wala ito, wawasakin sila ni masama. 

 Kung ayaw nyong magtiis ng ganitong hirap,  bibigyan Ko kayo ng malalaking biyaya at hihilingin Kong 
magpatuloy kayo kasama Ko sa Aking paglalakbay upang gisingin ang mundo sa kanyang pagkakatulog 
at maitaas ko na ang lambong ng pandarayang tumatakip dito. 

Ang inyong Hesus 

 

 

 

 Ina ng Diyos: Nagkagutay-gutay ang Katawan ng aking Anak 
Sabado, Ika-23 ng Marso, 2013 sa 11:45 ng Gabi 

Anak ko, marami ang di nakakaunawa sa aking papel bilang Kasamang-Manunubos.  At ni hindi nila 
alam kung bakit ganito. 

Nang tanggapin ko ang tawag na maging Ina ng Diyos, napabuklod ako sa Kasunduan ng Pagliligtas ng 
Diyos sa sangkatauhan. 



Nang dalhin ko sa aking sinapupunan ang aking Anak, naramdaman ko ang parehong pagmamahal na 
nararamdaman ng sinumang ina  para sa kanyang anak.  Ang wagas at magandang sanggol na ito ay 
bahagi ko, sarili kong laman at dugo.  Gayunpaman, alam ko rin na hindi Siya basta kung sinong bata 
lamang.  Ang Kanyang Espirito ay pumasok sa aking kaluluwa kasabay ng pagkakita ko sa Kanya.  Siya 
at ako ay napabuklod sa isa’t isa, at naramdaman ko ang bawat Emosyon, Tuwa, Hapis at Pagmamahal 
na nananalaytay sa Kanya.  Alam ko rin na Siya’y Diyos, at sa gayo’y, ako’y lingkod lamang Niya, 
bagamat hindi Niya kailanman ipinadama sa akin na gayon nga ang kalagayan ko. 

Nang sanggol pa Siya, ihihilig Niya ang Kanyang Makalangit na Ulo sa may dibdib ko at bubulong siya 
ng mga salita ng Pagmamahal na punung-puno ng emosyon kaya busog na busog ang aking Puso at sa 
pakiramdam ko’y sasabog ito sa kaligayahan.  Siya, itong aking munting bunso, ay naging ang tanging 
dahilan para ako mabuhay.  Bawat hipo ay pumupuno sa akin ng di-kapanipaniwalang pagmamahal at 
kaligayahan.  At lahat ng nakakita sa Kanya, kahit noong sanggol pa Siya, ay sinasabi sa akin kung 
gaano siya ka-espesyal. Ang nanunuot Niyang Mga Mata  ay pumupukaw sa kanilang mga kaluluwa at 
marami ang hindi alam kung bakit.   

Ang natatanging buklod naming ito ng aking pinakamamahal na Anak ay di kailanman mapuputol.  
Alam kong ipinanganak lamang ako para maging Kanyang Ina.  Ang papel na ito ang siya lamang 
dahilan kaya ako isinilang. 

Kaya naman tinugunan ko ang Kanyang bawat pangangailangan at Siya naman, buong Pagmamahal at 
Pagmamalasakit Niyang inuna pa ang aking mga pangangailangan bago ang sa Kanya.  Ang bawat 
naisin Niya ay laging tinutupad ko, ang Kanyang Ina, ang Kanyang hamak na lingkod. 

Nang hindi Siya pinaniwalaan na Siya’y Anak ng tao noong ipahayag Niya ang Katotohanan at ginawa 
ang kagustuhan ng Kanyang Ama, umiyak ako ng mapapait na luha.  Kaytindi ng pagkadurog ko nang 
kinailangang masaksihan ko ang pag-usig sa Kanya. 

Tiniis ko ang hapding naramdaman Niya, hindi kapareho lamang ng sinumang ina – kung makikita nila 
ang hapding ilalapat sa kanilang anak – ang Kanyang hapdi ay naging akin, at ang akin ay naging 
Kanya. 

Pinilit nila Siyang lumakad na ang mga kamay ay nakagapos sa harapan at may lubid na nakapulupot 
sa Kanyang Baywang, kaya nakakalakad nga siya - pero hila ang mga paa at maliliit ang mga hakbang.  
Nang ipapasan ang Krus sa Kanyang punit at bugbog na Katawan, nakaramdam ako ng napakatinding 
kirot at maraming beses akong hinimatay. 

Hindi lamang hapdi ng katawan ang naramdaman ko; ang kalungkutan ko’y tumusok sa aking Puso at 
hinati ito sa dalawa.  Hanggang sa araw na ito, ang aking Puso ay nakabuklod sa Puso ng aking Anak, 
kaya sa Semana Santang ito, muli kong isinasabuhay ang aking hapdi, hirap at pag-usig kasama ng 
aking Anak. 

Mga anak, isalaysay ko man ang kalupitang ginawa sa aking Anak, imposible pa rin nyong mailarawan 
ito sa inyong isipan; gayon kabangis ang ginawang paglatigo.  Nagkagutay-gutay ang Katawan ng aking 
Anak. 

Huwag na huwag nyong kalilimutan na Siya ang Anak ng tao, na sinugo para tubusin ang bawat 
kaluluwa sa mundo, pati na yung mga nabubuhay sa mundo ngayon.  Kakila-kilabot ang pag-aagaw-



buhay Niya nang Siya’y mamatay, upang iligtas ang bawat isa sa inyo ngayon.  Ang Kanyang Pagdurusa 
ay hindi nagtapos sa Kalbaryo. Ito’y Kanya pang titiisin hanggang sa Dakilang Araw ng Kanyang 
Ikalawang Pagdating. 

Ang mga di pumapansin sa mga babalang ito mula sa Langit ay malayang gawin ito.  Hindi sila 
huhusgahan dahil sa pagtangging ito.  Pero habang lumalayo sila sa Katotohanan ng mga 
pagbubunyag na ito mula sa langit, matutukso silang magkasala.  Ang mga kasalanang itutukso sa 
kanila ay yung ipapahayag na hindi na kasalanan, ng mga kaaway na yun ng Simbahan ng aking Anak 
sa lupa. 

Salamat, mga anak, at binuksan nyo ang inyong mga isipan, ang inyong mga puso’t kaluluwa sa 
panawagang ito na nagmumula sa Langit, na ipinadala dahil sa Pag-ibig na iniingatan ng Diyos para sa 
lahat ng Kanyang mga anak. 

 
Ang inyong mahal na Ina 

Ina ng Kaligtasan  

 

 

 

Ang Aking Misyon ay hindi para magbigay ng isang bagong 

Biblia, sapagkat hindi ito kailanman mangyayari, sapagkat 

ang Aklat ng Aking Ama ay nilalaman ang buong 

Katotohanan. 
Linggo, Ika- 24 ng Marso, 2013 sa 06:06 ng Gabi  

Pinakamamahal kong anak, pag tinanong ka ng mga nagmamahal sa Akin kung ano ang pakay ng iyong 
Misyon, kailangang ang maging sagot mo ay – para iligtas ang inyong mga kaluluwa.  Pag nilait ka at 
pinagtawanan at tinanong kung ano ang nagbibigay sa iyo ng karapatang ipahayag ang Salita ng Diyos 
– ang sagot ay, para mailigtas ni Jesus ang inyong mga kaluluwa.  At pag yung mga nagpahayag na ng 
Aking Banal naSalita, at sumusunod sa Aking Mga Aral, ay inakusahan ka na minamali mo ang 
pananampalataya - ito naman ang isasagot mo sa kanila.  Kayo, na mga tapat kay Kristo, hindi ba nyo 
iniisip na kayo rin ay mga makasalanan sa Mata ng Diyos?  Di nyo rin ba gustong maligtas ang inyong 
mga kaluluwa? 

Ang kasalanan ay laging tatayo sa pagitan nyo at ng Diyos.  Bawat kaluluwa, pati na ang pinaka-suwail 
na makasalanan at ang ilan sa inyo na mga piniling kaluluwa, ay hinding-hindi makakalaya sa 
kasalanan, hanggang muli Akong dumating.  Maari kayong matubos tuwing ikukumpisal nyo ang 
inyong mga kasalanan, pero maikling panahon lamang mananatiling linis ang inyong mga kaluluwa. 

Huwag na huwag nyong ipalagay na wala kayong pangagailangan sa Pagkain ng Buhay.  Ang Aking 
Liwanag ang nagpapalapit sa inyo ngayon sa Akin sa pamamagitan ng napaka-natatanging Misyong 



ito.  Binibigyan Ko kayo ng malalaking biyaya at mga natatanging grasya pag tumutugon kayo sa Aking 
panawagan, habang itinuturo Ko kayo patungo sa Aking Bagong Kaharian – ang Aking Bagong Paraiso. 

Maaaring pinaniniwalaan nyo na di na kailangang magsugo pa ng isa pang propeta - na ang 
sangkatauhan ay pinalaya na sa mahigpit na hawak ni Satanas, pagkatapos Kong mamatay sa Krus; na 
binigyan na kayo ng Katotohanan sa pamamagitan ng Aking Mga Aral, at ang Katotohanan ay 
nakapaloob sa Aklat ng Aking Ama, ang Banal na Biblia.  At tama nga sana kayo, kung hindi lamang 
dahil dito.  Marami pa kayong dapat malaman sapagkat ang mga propesiyang nakapaloob sa Aklat ng 
Pagbubunyag ay hindi pa nyo alam.  Binigyan na kaya ng buod – pero marami sa inyo ang ayaw 
tanggapin ang mga nilalaman nito.  Hindi nyo pinapansin ang Aklat ng Pagbubunyag at ayaw nyong 
maintindihan ito. 

Ang Aking Misyon ay hindi para magbigay ng isang bagong Biblia, sapagkat hindi ito kailanman 
mangyayari, sapagkat ang Aklat ng Aking Ama ay nilalaman ang buong Katotohanan. 

Ang Gawain Ko, sa mundong lumubog na sa paganismo, ay ipaalaala sa inyo ang Katotohanan sa isang 
dako, at sa kabilang dako naman, ay ang Aking Kagustuhang ihanda ang inyong mga kaluluwa para sa 
panahon ng Aking Ikalawang Pagdating. 

Marami sa inyo ang nagsasabing pinararangalan nyo Ako, pero marami ang tumalikod na sa 
Katotohanan.  Maraming hindi naniniwala kay Satanas o sa pagkakaroon ng Impiyerno, kaya naman 
hindi nila sini-seryoso ang kasalanan.  Napunta na kayo sa malaking kamalian dahil sa inyong 
kaluwagan sa kasalanan.  At ngayon, ang pinakamalalang pagkakamali ay mangyayari na, sa lahat ng 
mga Kristiyanong Simbahan, pag ang kasalanan ay isinantabi.  Aakayin kayo sa isang doktrina ng 
panloloko.  Ito’y isang plano na ginawa ni Masama para kunin kayo sa Akin. 

Sapagkat ang  Aking Dibinong Presensiya, ang Aking Katawan at ang Aking Dugo, ay nakapaloob sa 
bawat Tabernakulo sa mundo - nagawa nyong labanan ang kasalanan.  Pero ngayon, pag 
naisakatuparan ang plano na alisin ang Banal na Eukaristiya, wala na kayong kalaban-laban. 
Kaya nga ibinubunyag Ko sa inyo ang Katotohanan ng mangyayari pa, para kayo’y Aking maihanda.  
Mahal Ko nga kayo, at ito ang tanging dahilan kung bakit nananawagan Ako sa inyo ngayon. 

Pag ang mga kamalian ay nalantad na, saka nyo malalaman kung gaano karami pa ang dapat nyong 
malaman at kung paanong ang kayabangan ang naging hadlang sa inyong pagtanggap sa Aking Kamay 
ng Awa at kung paanong wala kayo kung wala Ako. 

 

Ang Inyong Hesus 

 

  

 

 



Ang pinakamalaking kilabot na nasaksihan Ko sa Aking 

Panahon sa Hardin ng Mga Oliba ay ang hagupit ng kasalanan 

sa panahon ng wakas 
Lunes, Ika-25 ng Marso, 2013 sa 02:50 ng Hapon 

Pinakamamahal Kong anak, ang pinakamalaking kilabot na nasaksihan Ko sa Aking Panahon sa Hardin 
ng Mga Oliba ay ang hagupit ng kasalanan sa panahon ng wakas.  Sa pangitaing ito, na ipinakita sa 
Akin ni Satanas, nakita Ko ang tao na may kamatayan, na tinatalikuran ang Mga Batas ng Diyos.  
Kakila-kilabot ang mga imahe na ipinakita sa Akin ni Masama.  Lahat ng dahilan ay itinukso na niya sa 
Akin para talikuran Ko ang Loob ng Aking Ama.  Gusto niya Akong pahirapan kaya ipinakita niya na 
magkakaroon pa rin siya ng kapangyarihan sa kabila ng Aking Pagkamatay sa Krus. 

Ipinakita sa Akin ang pangwakas na pagwasak sa Aking Simbahan sa lupa; ang pag-agaw ng 
kapangyarihan sa loob nito, ng mga sektang masoniko; ang imoralidad ng tao; ang kawalan ng hiya ng 
mga anak ng Diyos sa paggawa nila ng mga nakakasuklam na kasalanan ng laman; ang pagpaslang sa 
mga inosente at ang pagpunta sa kamalian ng mga nagpapahayag sa Ngalan Ko. 

Gayun kalakas si Satanas na nakaya niyang magtanim ng mga duda sa Aking Isipan tungkol sa Aking 
pagiging Anak ng tao.  Ako, sa Aking Pagiging Diyos, ay hindi makakasuko sa kasalanan pero sinasabi 
Ko ito sa inyo upang maunawaan ng sangkatauhan kung paano magagawa ng kasamaan na tuksuhin 
kayo para talikuran Ako. 

Hindi ipinakikita ni Satanas ang kasamaan sa pinaka-halatang mga paraan.  Sa halip ay pinagmumukha 
niyang mabuti ang masama.  Tuso siya at kaya niyang lokohin ang pinakabanal sa inyo para 
maniwalang ang isang kasinungalingan ang siyang Katotohanan. 

Habang tinatalikuran ng mga tao ang Aking Mga Aral, tatanggapin nila ang kasalanan nang maluwag 
sa kalooban at nang may kasakiman sa kanilang puso.  Wala nang direksiyon kaya lagi silang 
mawawala sa grasya.  Pag binubura na ang Aking Ngalan sa balat ng lupa, hindi na magagawa ng tao 
na matagpuan ang Diyos. 

Kahit anupamang relihiyon ang sinusundan nyo, hindi yun ang mahalaga.  Sapagkat ang inyong 
tanging daan patungo sa Ama ay sa pamamagitan Ko, ang Kanyang Bugtong na Anak.  Dahil sa Aking 
pagkamatay sa Krus, iniligtas Ko kayo - kasama ang bawat lalaki, babae at bata na nabubuhay ngayon 
sa mundo – mula sa apoy ng Impiyerno.  Kung hindi nyo ito tatanggapin, hindi kayo makakapasok sa 
Mga Pinto ng Paraiso.  Sa pamamagitan lamang ng Anak kayo maihaharap sa Ama.  Tanggihan nyo 
Ako, si Hesucristo, at tinanggihan nyo ang inyong kaligtasan. 

Kayliit ng nalaman na nyo tungkol sa kasalanan at kung paano nito kayo iniwawalay sa Diyos.  Di pa 
nangyari na kumalat ng ganito kalawak ang kasalanan mula ng likhain ng Diyos ang mundo.  Mga di pa 
naabot na kalaliman ang narating nyo, mga makasalanan, at kinasusuklaman Ko ito.  Pati ang maliliit, 
na inihabilin sa inyong pangangalaga, ay inilantad nyo para mag-asal-demonyo.  Wala kayong 
pagmamahal, pag-ibig at malasakit sa kapwa pero marami sa inyo ay nagtatanghal ng inyong mga 
gawain ng  pananampalataya para makita at hangaan ng mundo.  Kung paano idinikta ng mga Pariseo 
ang Mga Batas ng Diyos pero di naman isinagawa, at ni hindi rin sila nagpakita ng kababaang-loob, 



kayo, na nagsasabing dumarating kayo sa Ngalan ko, gayundin kayo susuko sa kasalanan ng 
kayabangan. 

Kaydami nyo pang kailangang malaman tungkol sa Aking Tinig at sa Aking Mga Aral, na sa mga binging 
tenga pa rin bumabagsak.  Meron ding mga gumugugol na kanilang panahon sa pagpapahayag ng 
kanilang kaalaman tungkol sa Diyos at nagsasabing alam nila ang mga propesiya, na ibubunyag pa, 
ngunit wala namang alam.  Kung hindi lamang dahil sa Aking malaking Awa, hindi kayo magiging 
karapat-dapat na pumasok sa Aking Kaharian. 

Panahon na para ang mga nagsasabing inaakay nila ang mga anak ng Diyos sa mga daan ng 
Panginoon,  ay magsumamo sa Akin, si Jesucristo,  para sa Regalong Kababaang-loob. Panahon na 
para pakinggan nyo ang Katotohanan, kung paanong ito’y ibinigay sa inyo, sapagkat kokonti na ang 
inyong panahon para tubusin ang inyong mga sarili sa Aking Paningin. 

 

Ang inyong Hesus 

 

 

  

Kailangan nyong buksan ang inyong mga mata sa anumang 

umiinsulto sa aking Pagka-Diyos 
Martes, Ika-26 ng Marso, 2013 sa 09:17 ng Gabi 

Pinakamamahal Kong anak, ang Mensaheng ito ay para sa mundo.  Ito’y para sa mga Kristiyano ng 
bawat pananalig, mga Hudyo at lahat ng relihiyong nagpapahayag sa Aking Amang Makapangyarihan-
sa-lahat, ang Diyos na Kataas-taasan. 

Ang Mensaheng ito ay para rin sa mga di nananampalataya sa Diyos Ama, o sa Akin, ang Kanyang 
bugtong na Anak.  Ito’y para rin sa mga walang pakialam kung anong klaseng buhay ang kinakaharap 
nila at ang pagwawalang-bahalang ito ay nangangahulugang hindi nila matanggap na Mayroong Diyos. 

Sa pamamagitan ng Mga Mensaheng ito, binabalaan kayo sa panganib sa inyong hinaharap na buhay 
at sa inyong kapakanan, upang madala Ko kayong lahat sa Bagong Paraiso, na nilikha para sa inyo pag 
ang Langit at Lupa ay nagsanib at naging iisa.  Nakompleto na ang Kahariang ito at ang Mga Pinto ay 
bubukas para sa bawat isa sa inyo.  Ang magandang Regalong ito, na magiging tirahan nyo sa inyong 
perpektong katawan, isipan at kaluluwa, ay nagmumula sa Diyos na Siyang Makapangyarihan-sa-
lahat, at Siyang lumikha ng mundo.   

Ang panahon ng inyong pagkakatapon sa lupa ay halos tapos na.  Hindi nyo na kakailanganing tiisin 
ang hapdi ng kasalanan, na lumilikha ng matinding kaguluhan sa lahat ng bahagi ng mundo.  Ang poot 
na pinananatiling buhay sa pamamagitan ng pagsalakay ni Satanas sa mundo, ay mawawala na.  Pag 
napalayas na ang poot, hindi na malalapastangan ng kasamaan ang perpektong Likha ng Diyos.  Ang 
Kanyang Mundo, ang Kanyang mga Regalong Kalikasan, ang Kanyang Proteksiyon at ang Kanyang 



Pagmamahal, ay mapapanibago lahat para mabigyan kayo ng isang buhay na walang-hanggan kung 
saan hindi na magkakaroon ng kamatayan. 

Ang buhay sa lupa, sa ngayon, ay hinding-hindi makapagbibigay-kasiyahan sa inyo habang naghahari si 
Satanas.  Nagtatapos na ang kanyang paghahari, ngunit yung mga sinapian niya ay magpapatuloy sa 
pagpapalaganap ng kasalanan sa pamamagitan ng paghigop sa mga kaluluwang inosente at di 
masyadong inosente, tungo sa kailaliman ng kawalang-pag-asa. Ang paglaganap na ito ay 
magpapatuloy hanggang sa makuha ang pinakamalaking bilang ng mga kaluluwa na maaaring kunin, 
at iharap ang mga ito sa halimaw na lalamon sa kanila.     

Malapit na Akong dumating, sa wakas, gaya ng ipinropesiya nang ikalawang beses, para dalhan kayo 
ng pangwakas na kaligtasan at ibigay sa inyo ang Susi sa Aking Ipinangakong Kaharian.  Ang Aking 
Kaharian ay bababa mula sa kalangitan para makita ng mundo bago tumunog ang huling trompeta.  
Pagtunog ng mga trompeta, yun lamang mga pumayag na iligtas Ko sila at yung mga tapat sa Salita ng 
Diyos ang kukunin.  Ito ang dahilan kung bakit di nyo dapat hayaang bulagin kayo ng kayabangan sa 
Panawagan ng Diyos sa panahong ito.  Ang Misyong ito ay inihanda mula pa sa pinakaunang mga 
propesiya na ibinigay ng Diyos sa sangkatauhan.  Ipagpasalamat nyo na, sa Awa ng Diyos, ay binigyan 
kayo ng Dakilang Regalong ito.  Huwag na huwag nyong hahayaang bulagin kayo ng kayabangan sa 
Aking Dibinong Presensiya, sapagkat yun ang magwawalay sa inyo sa Aking Awa. 

Inihahanda Ko kayo ngayon para mailigtas ko ang buong sangkatauhan at hindi yung mga pinili 
lamang na naglilingkod sa Akin nang may malaking kababaang-loob.  Gusto ko kayong lahat, anuman 
ang inyong pinaniniwalaan.  Plinano ng Aking Ama ang Misyong ito upang buksan ang inyong mga 
puso para maipakita  sa inyo ang Katotohan sa tamang oras, bago dumating ang Dakilang Araw ng 
Aking pagdating para Maghusga.   

Ang Regalong Espiritu Santo ay patuloy na ibinubuhos sa Misyong ito at lumulukob sa lahat ng 
kaluluwa – lalo na yung mga mahigpit na tumatalikod sa Akin.  Ang labanan para sa mga kaluluwa ay 
sa pagitan ng Aking Kaharian at ng kakila-kilabot na impiyernong pinaghaharian ng halimaw. 
Kailangang buksan nyo ang inyong mga mata sa anumang umiinsulto sa Aking Pagka-Diyos.  Hindi 
mahalaga kung saan nanggagaling ang mga insultong yun, pero huwag na huwag nyong tatanggapin 
ang mga yun sa Ngalan Ko. 

Ngayon ang panahon ng malaking panloloko at hinihiling Ko sa inyo na manalangin sa Diyos para sa 
karunungan upang maunawaan kung ano ang talagang nagmumula sa Akin at kung ano ang hindi. 

 

Ang inyong Hesus 

 

  

 

  



Di Magiging Mahapdi ang Inyong Paglipat  mula sa Mundong 

Ito Tungo sa Aking Bagong Kaharian 
Miyerkules, Ika 27 ng Marso, 2013 sa 11:15 ng Gabi  

Pinakamamahal kong anak, halikayong lahat at samahan ako sa paggunita sa araw na kayo’y binigyan 
ng dakilang Biyayang Pagtubos. Ang Biyernes Santo ay dapat gunitain bilang araw kung kelan ang 
Pintuan ng Paraiso ay binuksan sa wakas upang mainit na tanggapin ang mga anak ng Diyos mula sa 
kanilang pagkakatapon malayo sa Kanya.  Ang Aking Kamatayan ay nagbigay sa inyo ng tiyak na 
kinabukasan na di ninyo kailanman makakamtan kung hindi Ako sinugo bilang Mesiyas. Ipinako sa 
krus ang Aking Katawan ngunit ang Aking kamatayan ay nagbigay sa inyo ng buhay. Sa panhong ito ng 
Aking Pangalawang Pagdating, dadanasin ng Aking Katawan ang parehong Pagpapako sa Krus – 
kaya nga lamang, ngayo’y ang Aking Simbahan, ang Aking Mistikong Katawan, ang siyang 
magdurusa.  Dapat nyong malaman  na  di ko kailanman papayagang masira nitong pagpapako sa krus 
ng aking Simbahan, ang pananampalataya ng mga anak ng Diyos.  Kaya ngayo’y nananawagan ako sa 
bawat tao, bawat pananampalataya, bawat kulay at bawat lahi na makinig sa Akin. 

Malapit nyo nang maranasan ang lahat ng palatandaan sa lupa, na magsisilbing patunay sa inyo na 
kayo ay Likha ng Diyos.  Malapit nyo nang malaman na di kayo kailanman mamamatay kung kayo’y 
tatawag sa Awa ng Diyos. Maliwanag ang kinabukasan nyong lahat na tumatanggap na kayo’y mga 
mahal na anak ng Diyos.  Inaanyayahan kita, ang iyong pamilya at mga kaibigan na sumama sa Aking 
Kaharian at sumalo sa Aking Mesa. 

Ang inyong paglipat mula sa mundong ito tungo sa Aking Bagong Kaharian ay magiging di mahapdi, 
kaagad at ganun kabilis kaya halos di pa kayo nakakabuntong-hininga ay nakaladlad na sa inyo ang  
kagandahan nito.  Huwag nyo namang katakutan ang Aking Pangalawang Pagdating, kung mahal nyo 
ang Diyos.  Mahal kayo ng Diyos.  Mahal Ko kayo.  Aakapin ng Santisima Trinidad ang mundo, at lahat 
ng tumatanggap sa Aking Kamay ng Awa, at pinagsisisihan and kanilang makasalanang buhay, ay 
maliligtas. Ang malalakas ang pananampalataya sa inyong hanay ay mabilis na ililipat.  Mas 
matatagalan ang mga mabagal kumilos, kulang sa pananampalataya at di magawang lumapit sa 
Akin.  

Mga tapat Kong alagad, kailangang tulungan nyo ang mahihina at naliligaw.  Ganun kalaki ang Aking 
Awa, kaya bibigyan ko ng sapat na panahon ang mga kaluluwang ito para dalhin sila sa buhay na 
walang hanggan na ipinangako Ko sa lahat.  Huwag na huwag kayong panghihinaan ng loob kung 
mukhang wala nang pag-asa, habang patuloy na nilalamon ng kasalanan ang kaluluwa ng mahihina.  
Kailangang sama-sama tayong magtrabaho upang iligtas ang mga napakalayo pa sa Akin kaya halos 
walang makaakit sa kanila tungo sa aking Mga Braso.  

Sa pamamagitan ng inyong pagmamahalan sa isa’t isa, may mga himalang magpapabalik-loob sa mga 
kaluluwang naliligaw.  Ipinangangako Ko ito sa inyo.  Ang panalangin, at marami nito, ay magiging 
bahagi ng inyong tungkulin sa Akin upang iligtas ang mga kaluluwang ito sa nakakakilabot na 
katapusan na inihahanda ni Satanas para sa mga anak ng Diyos na kanyang kinamumuhian.  Hindi 
dapat mapasakanya ang mga kaluluwang ito. 



Ang Panawagan Ko ay para sa bawat isa.  Ang Mga Mensaheng ito ay walang relihiyong di-isinasali.  
Sa halip ay ibinibigay ito sa bawat anak ng Diyos nang may malaking Pagmamahal, sapagkat kayo’y 
pantay-pantay sa Kanyang Paningin. Maging payapa kayo at magtiwala  sa Pag-ibig ng Diyos.  

Ang inyong Hesus 

 

Ang Panganib na Mawala ang Banal na Komunyon ay 

Ipapakita sa Iyo.  
Huebes, ika-28 ng Marso, 2013 sa 09:30 ng Gabi  

Pinakamamahal kong anak, ngayo’y nauunawaan mo na kung gaano katindi ang pagkamuhi ni 
masama sa Misyong ito.  Gayunpaman, dapat mong lampasan ang mga malupit na hadlang na 
inilalagay sa harapan mo para pabagalin ang Aking Gawain.  

Ang panganib na mawala ang Banal na Komunyon ay ipapakita sa iyo sa labis na pagmamayabang 
ng mga nasa loob ng Aking Simbahan, na ang kanilang planong palitan ang Katotohanan ay buong-
puso na nilang sinimulan.  

Di na mahaIaga kahit pa marami sa inyo na kinukutya ang aking Misyon para ihanda ang inyong mga 
kaluluwa sa Dakilang Araw.  Darating din ang panahon na malalaman din ninyo na Ako nga, si 
Jesukristo, Ang dumarating sa inyo para kayo’y pagsilbihan. 

Ako ang inyong Panginoon at ang inyong Lingkod.  Kayong aking mga banal na lingkod, tandaan nyo 
ang inyong papel na dapat gampanan, at huwag na huwag itong kalilimutan.  Bilang mga lingkod, 
hindi kayo pwedeng maging mga panginoon din.  Sapagkat kung kayo’y panginoon, hindi nyo Ako 
mapaglilingkuran.  Marami sa inyong nasa loob ng Aking Simbahan ay nakalimot na sa mga itinuro sa 
inyo. Nalimutan nyo na ang Salita ng Diyos. 

Ang Pangako Ko ay bigyan kayo ng Pagkain ng Buhay – ang Aking Katawan at Dugo – ngunit, minsan 
pa, ay inyo Akong itatatwa.  Gagawin nyo ito sa pamamagitan ng pag-alis ng Banal na Komunyon sa 
Templo ng Diyos at papalitan nyo Ito ng isang bangkay.  Napakatuso ng gagawing pagpapalit kaya di 
nyo agad madidiskubre ang masamang gawang ito na ipalulunok sa inyo.  

Sapagkat ang Aking Katawan, sa pamamagitan ng Banal na Komunyon, ang bumubuhay sa inyo, ang 
kamatayan ng Aking Katawan, ang Aking Simbahan, ay magdadala ng kamatayan sa mga 
kaluluwang tumatanggi sa Akin. 

Ang panahon ng kasuklam-suklam na gawain ay malapit na malapit na.  Halos nasa inyo na ang 
panahon ng pagpili sa Aking Daan, o sa daan ng di-totoong propeta.  Magmasid kayo  ngayon  habang 
pinipilipit ng nagpapanggap ang katotohanan.  Pagmasdan nyo kung paano niya itaas ang kanyang 
sarili sa Aking Sandalyas ngunit tatangging lumakad sa daan ng Katotohanan bilang isang lingkod ng 
Diyos. 

Ang Inyong Hesus 
 



Sa Araw na ito Ipapako sa Krus ang Aking Simbahan sa Lupa.  

Sa Araw na ito Magsisimula ang mga Pagbabago.  
Biyernes, Ika- 29 ng Marso, 2013 sa 12:15 ng Umaga 

 

Biyernes Santo (Unang mensahe) 

Pinakamamahal kong anak, sa araw na ito ipapako sa krus ang aking Simbahan sa lupa.Sa araw na ito 
magsisimula ang mga pagbabago na magiging mabilis at mangyayari para palitan ang mukha ng 
Simbahang Katolika sa mundo.  

Pagkatapos nito ay pagsasamahin ang lahat ng doktrina, na ipapakita sa mga karatula sa mga 
pampublikong lugar at sasadyaing makita ng madla.  

Pagmasdan nyo ngayon, habang ang lahat ng sinabi ko sa inyo ay magkakatotoo.Hinahamon ko ang 
ilan sa inyo na tanggihan ang nakakasuklam na katotohanan pag pinilit kayong lumunok ng 
kasinungalinan. 

Kayong mga alagad Ko, kailangang ipagtanggol nyo ang Aking Mga Sakramento at kayo’y maging 
mapagbantay. Kayong mga alagad Kong banal, malapit na kayong subukan, sapagkat kukuwestyunin 
ang aking pagiging Diyos. Ang Mga Batas ng Diyos ay babaguhin, at sa oras na pakialaman ang Aking 
Banal na Komunyon, babagsak nang napakalakas ang Kamay ng Diyos kaya agad nyong malalaman na 
ang Mga Mensaheng ito  ay nagmumula sa Langit.  

Ang Aking Hapis ay magiging inyong hapis.  Ang inyong lungkot, dahil sa inyong kaalaman ng 
Katotohanan, ay gagawing imposible para sa inyo na tanggapin ang mga sakrilehiyong ipag-uutos na 
tanggapin ninyo.  

Gayunpaman, kung hindi nyo tatanggapin ang Aking propeta at ang Mga Salitang ibinibigay Ko sa 
kanya, bibigyan ko pa rin kayo ng panahon.  Sapagkat malapit nang hilingin sa inyo ng inyong mga 
pinuno na magpanibago kayo ng inyong mga pangako.  Hihilingin sa inyo sa pamamagitan ng 
sinumpaang patotoo na ialay ang inyong buhay sa mga batas ng paganismo. Pag ginawa nyo ito, 
mapapasakamay kayo ni masama at makakalaban nyo ang Diyos. 

Kailangang magpakatatag kayo at manatiling tapat sa Akin at kailangang humingi kayo sa Akin ng 
patnubay sa panahong ang taong nakaupo sa Upuan ni Pedro, na tumatangging sumunod sa kanyang 
mga yapak o magsuot ng kanyang sandalyas, ay sisirain ang inyong katapatan sa Diyos. Ngayong 
nasasaksihan na nyo ang Pagpapako sa Krus ng Aking Simbahan sa lupa, tatawagin ko kayo para 
ipahayag ang Katotohanan ng Diyos.  Patuloy ko kayong tatawagin para protektahan kayo. Titiyakin ko 
na ang Aking Simbahan, ang mga mananatiling tapat sa Aking Mga Turo, Mga Sakramento at sa Salita 
ng Diyos, ay patuloy na mabubuhay sa mga natitira na hindi kailanman Ako lilisanin.  

Ilan sa hanay nyo ang magkakanulo sa Akin sa araw na ito.  Ang ilan naman ay kokondenahin ang 
Aking Mga Sakramento dahil mahinang mahina na para ipagtanggol ang Salita ng Diyos. Ang ilan sa 
inyo na nagsususpetsa na sa katotohanan at nagsisikap ikalat ang Aking Salita ay magdurusa sapagkat 



wala kayong tapang na panindigan ang Katotohanan.  Ngunit mananatili pa rin kayong tapat sa Akin 
sapagkat alam nyong hindi nyo kayang mabuhay na wala ang Aking Pag-ibig.   

Pakinggan nyo ang Aking Tinig.  Ihilig nyo ang inyong pagod na ulo sa Aking Balikat at hayaan nyong 
yakapin ko kayo sa panahong ito.  Lagi ko kayong poprotektahan.  

Ang Inyong Hesus 

 

 

Malapit nang Mangyari na Aakayin ng Aking Mahal na Santo 

Papang si Benedict ang mga Anak ng Diyos mula sa Lugar na 

Pinagtapunan sa Kanya.  
Biyernes, Ika-29 ng Marso, 2013 sa 08:45 ng Umaga 

Mensahe ng Biyernes Santo 2  

Pangalawang Mensahe para sa Biyernes Santo  
 
Pinakamamahal Kong anak, ngayong araw na ito ay huhubugin ang kasaysayan. Sa pag-alaala sa Aking 
Paghihirap, sa katunaya’y ilalarawan nito ang Pagpapako sa Krus ng Simbahang Katolika.  

Sa mga araw bago Ako ipagkanulo sa panahon Ko sa lupa, buong bangis na sinikap ng mga pari ng 
panahong yun na subukan at patunayang nilabag Ko ang pananampalataya. 

Kinuha nila ang aking ipinangaral – ang Salita ng Diyos – at binaluktot ito.  At ipinakalat nila ang 
walang-katotohanang tsismis na gusto kong ilayo ang mga tao sa Tunay na Aral ng Simbahan.  
Nangaral sila sa mga Templo para bantaan ang mga tao na layuan Ako at kung hindi ay baka masaktan 
ang damdamin ng matataas na mga pari.  Binantaan din sila na pag ipinagpatuloy pa nila ang 
pagpapakalat ng Aking mga Mensahe ay palalayasin sila sa Banal na Templo na parang mga may sakit 
na ketong. Meron ding mga pagkakakataon na sinabihan ang aking mga disipulo na sila’y aarestuhin at 
pahihirapan. 

Habang nilalapastangan nila ang Espiritu Santo – itinanggi nga nila na ang sinasabi ko ay ang 
Katotohanan at sinabi nila na ang Aking Salita ay galing kay Satanas – patuloy nilang sinasamba ang 
Diyos sa mga Templo.  Nakasuot sila ng mga damit ng hari at naglabanan sila para sa kanilang mga 
pwesto sa altar ng Templo. Pinatayo nang maraming oras ang mga mababang lingkod habang 
nakaupo sila sa silyang parang mga trono. Punong-puno ang altar ng mga pinuno ng Simbahan kaya 
nalito ang mga ordinaryong tao.  Inubliga silang magbigay ng parangal sa Diyos sa pamamagitan ng 
sapilitang pagbibigay ng parangal sa pinakamatataas na mga lingkod ng Diyos.  Iginiit ng mga punong 
saserdote na igalang sila ng mga pumapasok sa Templo.  Nagpakita sila ng panlabas na mga tanda ng 
pag-ibig at kababaang-loob, na dapat lang asahan sa kanila, ngunit nagdamit sila at kumilos na parang 
mga panginoon sa Bahay ng Aking Ama, sa halip na maging mga tagapaglingkod, na siya naman 
talagang papel na dapat nilang gampanan. 



Nang ang mga tao’y sumusunod sa akin, takot silang masaktan ang damdamin ng mga Pariseo.  
Tinakot at binantaan ang mga pari na pag di nila tinigilan ang pagpapakalat ng Aking Salita ay 
tatanggalan sila ng kanilang mga titulo.  Alam naman ng mga ordinaryong tao na pag nahuli silang 
ikinakalat ang Aking Mga Aral ay mas masaklap pang kapalaran ang aabutin nila. 

Ang Pagpapako sa Aking Katawan sa lupa ay ang katuparan ng unang bahagi ng Tipan Ko sa Aking Ama 
para iligtas ang sangkatauhan. 

Nagsisimula naman ngayon ang Pagpapako sa Aking Mistikong Katawan – ang Aking Simbahan sa Lupa 
– ang simula ng huling pag-uusig, habang lumilinaw na sa lahat ng nakakaalam sa Katotohanan ang 
masonikong plano na lapastanganin ang Aking Tahanan. 

Mauulit ngayon ang kasaysayan, pero di maitatanggi ang Katotohanan.  Ngunit ang mga magtatatwa 
sa Akin, darating ang panahon na babaling  din sila sa Akin. 

May propesiya na ang Aking Simbahan ang siyang pinakahuling titiranin para alisin ang lahat ng bakas 
Kong si Jesucristo sa mundo, at ito nga ay nangyayari na. Yun namang mga nakakaalam sa 
propesiyang ito, sila ang bubuo ng Aking natitirang hukbo at susunod  sa Akin.  Mananatili silang tapat 
sa Aking Mga Aral hanggang sa wakas ng panahon.   

Walang sinumang makapipigil sa pagkalat ng Tunay na Salita ng Diyos.  Wala.  Ang paghahari sa Bahay 
ni Pedro ay magiging maikli, at di magtatagal ay aakayin ng Aking Mahal na Santo Papang si Benedict 
ang mga anak ng Diyos mula sa lugar na pinagtapunan sa kanya.  Si Pedro na Aking Apostol, ang 
tagapagtatag ng Aking Simbahan sa lupa, ang aakay sa kanya sa mga huling araw ng pighati, habang  
ipinaglalaban ng Simbahan ang kanya mismong Buhay. 

Ang Inyong Hesus 

 

  

Di sa Aking Mga Paa sila dadapa. Di Aking Mga Paa ang 

kanilang hahalikan, kundi yung sa Aking mga lingkod, Aking 

mga alagad, Aking mga makasalanan.  
Biyernes, Ika-29 ng Marso, 2013 sa 07:00 ng Gabi 

Pinakamamahal Kong anak, nang ipagkanulo Ako ni Judas Iscariot, hinawakan niya ang Aking Ulo at 
hinalikan Ako sa pisngi.  Pag sinasabi ng mga namumuno sa Aking Simbahan na mahal nila Ako, at 
pagkatapos ay ipinagkakanulo Ako, malinaw mong makikita ang kanilang halik ng pagkakanulo. 

Di sa Aking Mga Paa sila dadapa. Di Aking Mga Paa ang kanilang hahalikan, kundi yung sa Aking mga 
lingkod, Aking mga alagad, Aking mga makasalanan.  

Kahanga-hanga ang pagpapakita ng malasakit sa kapwa. Ngunit pag inuuna pa nyo ang pisikal na 
kabutihan ng tao kaysa mga espiritwal niyang pangangailangan, hindi Akong si Jesucristo ang inyong 
sinusunod. 



Ang Humanismo ay hindi Kristiyanismo.  Ang pagiging Kristiyano ay pagsuko ng lahat sa Akin, 
paghabilin ng inyong sarili ng buong kababaang-loob sa aking Paanan.  Ito’y pagsunod sa Aking Mga 
Batas at ubos-lakas na pagpapakita ng halimbawa ng Aking Pag-ibig sa inyong lahat.  Sa araw na ito 
Ako’y ipinagkanulo. 

Di magtatagal ang panlilinlang sa inyo, sapagkat sa oras na salakayin mula sa loob ang Tahanan ng 
Diyos, wala itong ibubunga kundi kaguluhan.  Kailangan nyong pasanin ang inyong Krus at sundan Ako 
sapagkat malapit na kayong piringan at kayo’y  matitisod at matutumba sa kadiliman. 

Kung wala ang Liwanag ng Diyos, hindi kayo makakakita.  

Ang Inyong Hesus  

 
 
 
 
Ang Muling Pagkabuhay ng aking mahal na Anak ang 
siyang pinakamahalagang Regalo, sapagkat ang kahulugan 
nito ay: ang buhay na walang hanggan ay maibibigay sa 
lahat ng anak ng Diyos.  
Sabado, Ika-30 ng Marso, 2013 sa 08:40 ng Gabi  

Mga anak ko, ang Muling Pagkabuhay ng aking mahal na Anak ang siyang pinakamahalagang Regalo, 
sapagkat ang kahulugan nito ay: ang buhay na walang hanggan ay maibibigay sa lahat ng anak ng 
Diyos.  

Sa pagkabuhay mula sa kamatayan, winasak ng aking Anak ang kamatayan.  Wala nang kapangyarihan 
sa inyo ang kamatayan, kung inyong nanaisin. Ang buhay na ibinigay sa inyo ay malapit nang 
magbago, sapagkat magkakaroon lamang ng iisang Buhay sa Diyos. 

Pag nagsanib ang Bagong Langit at ang Bagong Lupa, magkakaroon na lamang ng walang hanggang 
buhay.  Wala nang kamatayan ng katawan, ng isip at ng kaluluwa.  Huwag na huwag nyong 
katatakutan itong bagong Buhay sapagkat palalayain kayo nito.  Babaha sa mundo ang pag-ibig na 
ibubuhos ng Awa ng Aking Anak.  Ang napakalaki at napakadakilang grasyang ito ay ang susunod na 
hakbang na gagawin ng Diyos upang iligtas sa kamatayan ng kaluluwa ang Kanyang mga anak.  Wala 
nang kamatayan ng katawan pagbaba ng aking Anak kasama ang Bagong Jerusalem. 

Kailangang magpakita kayo ng malaking katapangan sa masamang panahong ito, sapagkat malapit 
nang matapos itong mga pagsubok.  Ang tingnan na lamang ninyo ay ang dakilang Buhay na 
naghihintay sa inyo at ipagdasal nyo na lahat ng kaluluwa ay makatanggap ng Mahimalang Regalong 
ito. 



Ang mga kaluluwang ayaw tumanggap ng Katotohanan ng Walang Hanggang Buhay, ay pipili naman 
ng walang hanggang parusa sa impiyerno. 

Dalawa lang ang pagpipilian, ngunit marami sa mga kaluluwang ito ay naniniwalang may ikatlo pa.  
Ang mga kasapi sa mga sekta na likha ng kapangyarihan ni masama, ay may maling paniniwala na 
meron pang ibang mahiwagang buhay kung saan sila’y bibigyan ng malaking kapangyarihan.  
Naniniwala sila sa mga nagbabalatkayong anghel.  Sinasamba nila itong mga nagbabalatkayong 
anghel.  Ang malungkot nito, totoo nga ang mga ito at marami sila, ngunit hindi sila mga anghel ng 
Diyos.  Nagdurusa silang nakakadena sa kailaliman ng Impiyerno ngunit nagagawa pa nilang lokohin 
ang mga anak ng Diyos na naniniwalang sila’y mga anghel ng Liwanag.  Ang tanging Liwanag na  
kailangan nyong sundan ay ang Liwanag ng Diyos – ang Katotohanan. 

Ang Kaharian, ang Bagong Paraisong naghihintay sa inyo, ay yung ipinangako sa inyo ng Diyos, na 
paghaharian ng aking Anak. 

Tanggapin nyo ang Kamay ng aking Anak at papasok kayo sa Paraiso. 

Ang Inyong mahal na Ina 
Ina ng Diyos 
Ina ng Kaligtasan 

 

 

 

Ngayong Araw, Nagdadala Ako ng mga Dakilang Grasya sa 

Mundo  
Linggo, Ika-31 ng Marso, 2013 sa 06:40 ng Gabi 

Pinakamamahal kong anak, ngayong araw, nagdadala Ako ng mga dakilang Grasya sa mundo, habang 
naliligayahan ako dahil sa pagkakaroon ng pananampalataya sa kabila ng mga pagsubok at pighati na 
kailangang tiisin ng mga anak ng Diyos sa mundo sa panahong ito. 

Ngayong araw, binabago ko ang mukha ng lupa, at  pinupuno Ko ng Aking Banal na Espiritu ang mga 
kaluluwang naniniwala sa Akin, ang kanilang mahal na Hesucristo, Manunubos ng buong 
sangkatauhan. Magdiwang kayo at huwag pansinin ang pasakit na ibinabato sa inyo ni Satanas.  Sa 
halip ay magpakumbaba kayo sa harapan Ko at lubos na magtiwala sa Aking Awa, at poprotektahan ko 
kayo sa kapahamakan. 

Dapat nyong malaman na lahat ng Kapangyarihan ay Akin.  Si masama at ang kanyang mga inaalipin 
ay walang kapangyarihan sa Akin.  Ngunit ang kanilang impluwensiya ay sisira sa marami, na 
hinahayaang bukas ang kanilang sarili sa panlilinlang ng halimaw.  

Naghihintay na sa inyo ang Aking Kaharian, sa lubos nitong Maluwalhating Kaningningan, at halos 
datnan na kayo ng panahong ito. 

Magsikalat kayo, Aking mga alagad, paramihin nyo ang inyong bilang at mag-grupo-grupo kayo, at 
ipahayag nyo ang Salita ng Diyos, ang Katotohanan, na nakapaloob sa Banal na Bibliya.  Balikan nyo 



ngayon ang mga Ebanghelyo at ipaalala sa mga tao ang mga nilalaman nito, sapagkat naroon ang 
Salita ng Diyos. 

Maraming bagong mga batas ang ipapasok sa inyong mga bansa kung saan magiging imposibleng 
magkaroon ng Aklat ng Aking Ama.  Huwag na huwag nyong tatanggapin ang mga batas na ito dahil 
itinatatwa Ako ng mga ito.  Pag nawalan na kayo ng paraan para magkaroon ng  Aking Mga Aral, di na 
Ako makikilala ng inyong mga anak.  Pag ang Aking Mga Aral, ang Mga Batas ng Diyos, ay itinuring na 
paglabag sa batas, doon nyo malalaman na ang inyong gobiyerno ay inaakay ng kamay ni Satanas. 

Huwag kayong papayag na kunin kayong parang mga alipin.  Huwag kayong sasailalim  sa mga walang 
katwirang batas na di kumikilala sa inyong malayang kalooban.  Huwag na huwag nyong kalilimutan 
na kayo’y ipinanganak na may regalong malayang kalooban – isang Regalo mula sa Diyos. 

Ang sinumang tao na nag-aalis ng inyong malayang kalooban ay di kumikilala sa Diyos.  Anumang 
Gobiyerno o bansa na di kumikilala sa inyong malayang kalooban ay inaakay ni Satanas.  Kayong mga 
minamahal Kong mga alagad, nalinlang kayo ng mga satanikong impluwensiya sa pamamagitan ng 
mga bansang yun na nagmamanipula ng inyong mga banko, ng inyong mga Gobiyerno at ng inyong 
pagkukunan ng pagkain. 

Darating ang panahon na ang paghihirap na nararanasan nyo ngayon ay dadagdagan pa ng mga ito, 
ngunit biglang-bigla at di inaasahang darating ang matinding parusang wawasak sa kapangyarihan ng 
mga gobyernong ito.  Magiging mabilis ang pakikialam ng Diyos, at ang masasamang mga sektang yun 
ay gagapang gamit ang kamay at tuhod at sila’y hihiyaw sa takot sa parusang babagsak sa kanila dahil 
sa kanilang masasamang gawain. 

Kayong mga minamahal Kong mga alagad, Manalig kayo sa Akin at maging matatag.  Ngayong araw ay 
binibiyayaan Ko kayo ng isang natatanging Regalo, ang Regalo ng Pagtitiyaga.  Malalaman nyong 
nabiyayaan kayo ng Regalong ito dahil magiging di-natitinag ang inyong pasensya.  Kahit kayo’y 
magugulat sa inyong determinasyong sundin ang Loob Kong Banal, at pagdating ng panahon para 
lantaran nyong ihayag ang inyong patotoo sa Aking Pangalawang Pagdating, wala nang takot na 
matitira sa inyo.  Sa halip, ang pag-ibig nyo para sa Akin ay makikita bilang isang natatanging 
pagmamahal para sa inyong kapwa.  Makikita nyo na sila kung paano sila nakikita ng Mga Mata ng 
Aking Ama, bilang mga paslit.  Tataba ang inyong puso sa pagmamahal at maaantig kayo dahil 
makakaramdam kayo sa inyong puso ng pagmamahal pati sa mga kaaway na naghahari sa inyong mga 
bansa sa utos ng halimaw. 

Ang pag-ibig na ito ay magpapabalik-loob sa mga may poot sa kanilang mga kaluluwa.  Ang inyong 
mga panalangin para sa mga kaluluwang yun ay magbibigay ng kaligtasan sa parusang sana’y 
haharapin nila sa araw ng kaparusahan pagdating Ko para maghusga. 

Ang Regalo ng Pagtitiyaga, na ibinibigay Ko sa inyo ngayong araw, ay sasagip ng mga kaluluwa, 
sapagkat bawat Regalong dala Ko ay iisa lamang ang pakay, at ito’y ang sagipin ang lahat ng kaluluwa 
para tayo’y magkaisa, bilang isang Banal na Pamilya, sa Bagong Paraiso sa lupa. 

Ang Inyong Hesus 

 



Diyos na Ama: Ako, ang iyong minamahal na Ama, sa wakas 

ay nagtakda na ng araw para sa Babala. Ako lang ang 

nakakaalam ng petsa nito.  
Lunes,  Ika- 1 ng Abril, 2013 sa 05:22 ng Hapon  
 

Pinakamamahal kong anak, Ang Mga Sakripisyong ginawa Ko, ang iyong minamahal na Ama, para sa 
sangkatauhan, ay malapit nang magtapos.  

Lahat ng paraan ay nagawa na alang-alang sa Aking mga anak na Buong Wagas Kong Minamahal, para 
iligtas sila sa kasamaan ng kasalanan.  Sa mga panahong ito, ang pinakahuling laban para iligtas ang 
lahat Kong mga anak na kabilang sa bawat pananalig at lahi, ay nasa mga huling yugto na.  

Sino sa inyo ang maninindigan para sa Katotohanan, na kaytagal nang naibigay sa inyo?  Sino sa inyo 
ang tatanggap sa Aking Banal na Salita kung paanong ito’y inihahayag sa inyo sa Aking Aklat ng 
Katotohan ngayon?  Kayong mga naninigaw sa Aking propeta, patatahimikin kayo upang marinig ng 
Aking mga anak ang matamis na Tinig ng Aking minamahal na Anak, habang inaakit nito ang mga 
kaluluwa tungo sa ligtas na kanlungan, upang  ihanda sila para sa Bagong Paraiso sa lupa.   

Nananawagan ako sa lahat Kong mga anak, ang malalakas, ang mahihina, ang mga walang-laban, ang 
mga walang-alam at ang mga puno ng kayabangan, na ang akala nila’y alam nila ang Katotohanan ng 
mga propesiyang ipinangako Ko sa loob ng mga siglo, tumugon kayo sa panawagang ito na 
nagmumula sa Aking Kaharian sa Langit. 

Ako, ang inyong minamahal na Ama, sa wakas ay nakapagtakda na ng araw para sa Babala.  Ako 
lamang ang nakakaalam sa petsang ito.  Ako lamang ang nakakaalam sa petsa ng Dakilang Araw ng 
pagbalik ng Aking Anak para angkinin ang Kahariang ipinangako Ko sa Kanya. 

Ang araw ng Babala, na ibinibigay sa inyo bilang isang dakilang Regalo, ay maghahati sa sangkatauhan 
sa dalawang hati.  Ang unang hati ay tatanggap sa dakilang Awa ng aking Anak.  Ang ikalawa ay tatago 
at tatakbo.  Aakalain nila na kakayanin nilang pigilin ang pakikisangkot ng Diyos upang sila’y iligtas. 
Ang di nila alam ay hahabulin Ko sila hanggang sa Huling Araw upang iligtas sila sa huling kilabot, na 
mula roon ay wala nang balikan.  

Mga anak, huwag kayong matakot sa Akin.  Dahil sa Aking Pag-ibig sa inyo kaya Ko pinayagan ang 
huling pag-uusig kung saan magpapakita ang kasamaan sa paraang di pa kailanman nakita ninuman. 

Lahat ng mga Simbahang Kristiyano ay patutumbahin sa espirito.  Ang ilan ay mawawasak.  Ang 
Simbahang Katolika, higit sa lahat, ang pinakamagdurusa, sapagkat madudungisan na ito mula sa 
kaloob-looban.  

Ang karamdamang ito ay magiging napakabangis, ngunit ang Simbahang itinatag ng Aking Anak sa 
lupa ay mananaig sa kasamaang ito, bagamat ang malaking bahagi nito ay matatagpuan sa labas ng 
Roma, sapagkat nilapastangan na ang Upuan ni Pedro. 

Bangon, kayong lahat na nangangako ng katapatan sa Aking Anak. Magtipun-tipon kayo at 
ipanalanging huwag lamunin ng karamdamang ito ang mga kaluluwang nag-alay ng kanilang buhay sa 
Aking Anak.  Ay! Ganun na lamang sila tutuksuhin ng mga bagong batas, na aakalain nila’y  idinidikta 



ng Langit, sa pamamagitan ng Upuan ng Roma. Halos sasabog ang kanilang puso dahil sa dalamhati 
pag sumabog na ang kaguluhan.  Gaano karaming luha ang aagos mula sa kanilang mga mata pag 
umabot sa daan-daang libong mga banal na lingkod ang mapapatawan ng ekskomunikasyon.  Saka 
lamang nila itataas ang kanilang kamay at tatawag sa Aking Anak  upang sila’y akayin. 

Ang Aking pagka-Diyos ay lulukob sa buong mundo at titipunin ko ang lahat Kong mga anak sa 
Kaharian ng Aking Anak.  Kailangang hintayin nyo ang panawagang ito at tanggapin, nang may 
mapagpasalamat na mga puso, ang mga Regalong ito na ibinibigay sa inyo bilang mga sandatang 
panlaban sa kasamaang magbabalot sa mundo sa kadiliman. 

Ang mga maamo at mababang-loob na nagmamahal sa Akin na kanilang Ama, at ang mga 
tumatanggap ng pagka-Diyos ng aking bugtong na Anak na si Jesucristo, ang siyang unang titipunin.  
Sila, na ang mga pangalan ay nasa Aklat ng Mga Nabubuhay, ang tatawagin at maghahari bilang mga 
pinuno kasama ng mga santo sa piling ng labindalawang tribu ng Israel. 

Ang ilan naman sa inyo na maligamgam ang mga kaluluwa ay maliliwanagan at bibigat ang inyong 
pasanin.  Ang inyong mga panalangin ang magbibigay-daan para yung ibang nagtatago sa Akin ay 
mapasailalim sa bubong ng Aking Proteksiyon. 

Ang halimaw, na nanginginig sa takot sa harapan Ko, ay hindi ganung kadali makukuha ang mga 
kaluluwa ng mga anak Kong yun.  Lahat ng Maawaing Gawa, lahat ng milagro, at lahat ng 
pakikisangkot ay ibibigay Ko alang-alang sa Aking mga anak. 

Ang mga haharang sa pagitan Ko at ng Aking mga anak ay makakaranas ng kakila-kilabot na parusa.  
Bagamat mahal Kong lahat ang Aking mga anak, hindi Ako mangingiming patigilin yung mga, kung 
pababayaan Ko, ay aalisin ang Aking Kaharian na pupunuin Ko ng buo Kong pamilya. 

Mag-ingat sa Aking Galit.  Sapagkat kahit Ako’y nagtitimpi at malaki ang Aking Pasensya, maghahagis 
ako ng isang malaking pasakit sa lupa, kahit pa mawasak ang malaking bahagi nito.  Gaya ng isang 
sakit na umuubos sa katawan ng tao, gayundin ang masasamang Gawain ng tao laban sa kanyang 
kapwa ay sisira sa malulusog na bahagi. Kung hindi mapipigilan ang karamdamang ito at hindi Ko 
puputulin  at itatapon ang nabubulok na laman, hindi Ko na muling magagawang buo ang katawan. 

Ang buo at malusog na Katawan lamang ng Simbahan ng Aking Anak ang makakapasok sa pintuan ng 
Aking Bagong Kaharian sa lupa.  Ang mga tumalikod sa tukso na tanggihan ang Aking Anak ay mas 
madadaliang maging karapat-dapat na magkaisa bilang Isang Katawan, kaisa ng Aking Anak.  Bibigyan 
sila ng buhay na walang-hanggan at wala nang magiging hapdi pa. 

Ang Inyong minamahal na Ama 

Diyos na Kataas-taasan 

 

 

 



Gusto Kong iuwi, sa wakas, ang mahigit 7 bilyon sa mga anak 

ng Diyos, sa kanilang Walang-hanggang Paraiso  
 Martes, Ika- 2 ng Abrl, 2013 sa 03:30 ng Hapon   

Minamahal kong anak, ang pamimilit sa Aking mga alagad na tanggihan ang Mga Banal na Mensaheng 
ito ay lalo pang titindi.  Marami Akong mga alagad na naliligaw, na itatangging Akin ang Mga 
Mensaheng ito.  Sa paniniwalang tama ang kanilang ginagawa, halos lahat ay gagawin nila para 
palayuin ang mga tao sa Akin, sa paniniwalang iniingatan nila ang Aking Simbahan. 

Ako ang Simbahan, at habang ang Aking mga banal na lingkod ay pinoprotektahan ang Aking Aral, ang 
Aking Doktrina, ang Aking Mga Sakramento at ang Aking Kabanal-banalang Komunyon, nagkakaisa 
Kami.  Yun namang mga binabago ang Mga Batas na ito, kabilang na ang mga pinuno ng Aking 
Simbahan, ay hindi kasali sa Aking Simbahan.  Hindi pa naihahayag ang mga pagbabagong ito, at pag 
nagawa na ito, magkakaroon ng malaking  gulo. 

Kayong mga nag-aalinlangan, huwag nyo naman Akong talikuran.  Niyayakap nyo nga Ako sa isang 
paraan pero pinaluluha rin nyo ang Aking Mga Mata.  Maaaring hindi pa nyo Ako nakikita sa ngayon, 
pero malapit nyo nang madama ang Aking Banal na Presensiya. 

Nananawagan Ako ngayon sa inyong lahat na maghanda na para sa dakila at kamangha-manghang 
kinabukasan na inihanda Ko para sa inyo.  Nagdiriwang ang Kalangitan sa nalalapit nang pagbaba ng 
Espirito Santo na magpapasok sa inyong puso ng pag-ibig at pag-unawa.  Kaydaming kaluluwang 
maliligtas, ganun nga kalaki ang Aking Pagmamahal!  Hindi Ako susuko.  Magdurusa kayo alang-alang 
sa Aking Ngalan, ngunit makakalimutan nyo na ito pag nasa pintuan na kayo ng Aking Bagong 
Kaharian.  Magsasama-sama kayong lahat bilang isang pamilya. 

Ang tinutukoy ko ay yung mga nawawala sa Akin, ngunit gusto Kong ialok ang Aking Awa sa 
pinakamalaking bilang na maaaring pag-alukan.  Halikayo at hayaan nyong pawiin  Ko ang inyong pag-
aalinlangan sa walang-hangganang lawak at lalim ng Aking Pagmamahal at Pagmamalasakit sa bawat 
isa sa inyo.  Yung mga tumatalikod sa Akin, at kung minsan nga’y namumuhi sa Akin, ay kakargahin Ko 
sa Aking Mga Braso habang inaalo ko ang kanilang  kawawang mga puso at nililiwanagan ang kanilang 
mga kaluluwa.  Ako ang magiging kanilang tanging pag-asa pag naunawaan nila sa wakas, na ang 
madilim na landas na kanilang pinili ay walang idinudulot kundi kalungkutan at takot. 

Ibubuhos Ko sa buong mundo ang Aking Liwanag ng Diyos na puno ng Awa, at malapit Ko nang linisin 
ang buong sangkatauhan, upang madala sila sa Aking Kaharian sa lalong medaling panahon.  Halos 
narito na ang Aking Panahon, at hinihintay Ko na lamang ang araw kung kelan iaabot sa Akin ng Aking 
Ama ang mga susi ng Aking Kaharian.  

Habang natutupad ang huling Tipan, gusto kong iuwi ang mahigit 7 bilyon sa mga Anak ng Diyos, sa 
wakas, sa kanilang Walang-Hanggang Paraiso.  Ito ang huling pamanang ipinangako sa inyo.  Huwag 
nyo itong tatanggihan, matakot nga kayo sa pighating idudulot nyo sa inyong sarili, at kung tatalikuran 
nyo Ako, darating ang panahon na wala na Akong magagawa pa para iligtas kayo. 

Ang Inyong Hesus 

 



Muli Akong Darating sa huling araw.  Pero hindi ako 

magpapalakad-lakad sa lupa bago maganap yun 
 Miyerkules, Ika-3 ng Abril, 2013 sa  06:00 ng Gabi 
 

Pinakamamahal kong anak, sa pamamagitan ng mga Mensaheng ito, ang Kapangyarihan ng Aking 
Tinig ay  umabot na sa maraming bansa sa loob lamang ng dalawang taon, kaya milyun-milyung mga 
kaluluwa na ngayon ang tutulong sa pagliligtas ng mga kaluluwa ng kanilang mga kapwa. 

Ang Salita ng Diyos na sinindihan nitong Panawagan mula sa Langit ay ikakalat ng lahat mong mga 
anak na lalaki at babae sa buong mundo.  Ang bilis ng Misyong ito, na bigla na lamang lumaganap sa 
mundo, ay ginagatungan ng Kapangyarihan ng Espirito Santo. 

Kaydaming lenguwahe, kaydaming bansa, kay daming kaluluwa, na humawak sa Aking Kamay ng Awa 
at ngayo’y sumusunod na sa Akin habang inaakay Ko sila tungo sa Walang-Hanggang Buhay.  

Ipinangako ng Aking Ama sa mundo ang Aklat ng Katotohanan para sa mga huling panahon.  Lagi 
Siyang tumutupad sa Kanyang Pangako.  Walang sinumang tao na makakaalam sa mga nilalaman ng 
Aklat ng Katotohanan, sapagkat hindi ito para malaman nyo.  Si Propeta Daniel lamang ang 
pinagbigyan ng mga nilalaman nito, pero inutusan siya ng Aking Ama na huwag ihahayag ang mga 
sikreto nito. 

Ngayon, Aking anak, bilang panghuling propeta, ibinibigay sa iyo ang mga nilalaman nito at sa 
pamamagitan ng Salita ng Diyos ay mamumunga nang marami ang mga ito.  Ibinibigay sa mundo ang 
Aklat ng Katotohanan para iligtas ang sangkatauhan sa tiyak na kamatayan.  Ito’y isang Regalong 
nagliligtas ng buhay ng kaluluwa.  Ito’y naghahatid ng mga di-pangkaraniwang grasya.  Katotohanan 
ang inihahatid nito sa inyo, di lamang para ipagunita sa inyo ang   Aking Mga Aral kundi para ihanda 
rin kayo sa mga pagsalakay sa Aking Simbahan, na magbubunga ng pagkawasak ng mga kaluluwa. 

Minamahal Kong mga alagad, ihahayag din sa inyo ng Aklat ng Katotohanan ang Plano ng Aking Ama 
para tulungan kayong gumawa ng mga tamang paghahanda na kinakailangan para makapasok sa Bago 
at Maluwalhating Paraiso sa lupa.  Kung wala ang Aklat ng Katotohanan, kayo, Aking mga alagad, ay 
magiging parang mga tupa na inaakay tungo sa pagkatay.  Alam nyo nga na susubukan ang inyong 
pananampalataya sa Diyos at maraming magiging tangka na burahin ang lahat ng bakas Kong si 
Jesucristo, mula sa balat ng lupa.  

 

Pag ang mga tao’y gutom sa Katotohanan ng Diyos, babaling sila sa ibang direksyon para maghanap 
ng konswelo.  Walang sinumang tao na tatagal sa mundong ito kung wala siyang pinaniniwalaang 
anuman na nangangako ng buhay.  Ang malungkot nito, maraming humahabol sa mga di-totoong 
doktrina, na umaakit sa kanilang kahinaan.  Ang pagmamahal sa sarili ang dahilan kaya may mga 
relihiyon at mga tinatawag na mga sektang nagbibigay ng espiritwal na liwanag, na nagiging kaakit-
akit sa kasakiman na nasa puso ng mga tao.  Ang pagbibigay-kasiyahan sa sarili ay hindi maghahatid sa 
tao sa Diyos o sa Katotohanan.  Kaya ang kawawang mga kaluluwa na di naniniwala sa anumang 
buhay pagkatapos nitong buhay sa lupa, ay lumalakad  sa matinding kalungkutan at walang pag-asa sa 
kanilang mga puso. 



Ang Kapangyarihan ng Aking Banal na Espirito, ang dagundong ng Aking Tinig, ang mga himalang 
Aking ihahayag at ang katibayan ng katotohanan ng mga Mensaheng ito, ang mga ito ang 
magpapabalik-loob sa milyun-milyong kaluluwa. 

Sakop ng Aking Presensiya ang buong mundo at nagdulot ito ng malawakang pagkamuhi dahil 
nilalason ni Satanas ang isipan ng Aking mga alagad.  Ang Aking Presensiya ay nasa mga Tabernakulo 
ng mundo, nasa Aking mga Simbahan, nasa mga salita ng lahat ng propetang napili.  Pero dito sa Aking 
mga huling Mensahe sa sangkatauhan, ang Aking Presensiya ay maghahatid ng pagbabalik-loob sa 
buong mundo. 

Huwag na huwag nyong kalilimutan ang Aking Pangako.  Darating Akong muli sa huling araw.  Pero 
hindi ako magpapalakad-lakad sa lupa bago maganap yon.  Ang Aking babala sa inyo ngayon ay 
pakinggan ang mga propesiyang ito.  Sinumang tao na magsabing siya ay Ako, o sinumang tao na 
magsabi sa inyo na si Jesus ay naglalakad sa lupa sa kanyang katawang-tao, ay isang sinungaling. 

Ang Aking Panahon ay darating pag bumaba Ako mula sa Langit sa parehong paraan ng Aking pag-
akyat noong Aking huling araw sa lupa. 

Ang Inyong Hesus 

 

  

Ang Makakatakas lamang sa Ganitong Uri ng Pangkalahatang 

Pagpaslang ng Kaluluwa ay yung mga may Tatak ng Diyos na 

Buhay 
Huwebes, Ika- 4 ng Abril, 2013 sa 07:45 ng Gabi  

Minamahal kong anak, huwag mong pakinggan ang mga kumikuwestiyon, sumusubok at humahamak 
sa Aking Mga Mensahe.  Hindi kinakailangang  depensahan  ang  Aking Kabanal-banalang Salita.  Ang 
Aking Salita ay di  na pwedeng pagtalunan pa at walang sinumang tao na may kapangyarihang 
kwestiyunin ito.  Dalawa lamang ang pagpipilian nyo: ang tanggapin Ako, o hindi. 

Habang ang mga Kristyano ay nagtatalo-talo sa isa’t-isa tungkol sa Mga Mensaheng ito, na mga 
propesiya na ng napakatagal nang nakalipas na panahon, itinuturing nilang mga kaaway ang isa’t isa. 
Hindi nyo pwedeng ituring na kalaban ang inyong kapwa at tawagin ang inyong sarili na mga disipulo 
Ko.  Habang abalang-abala kayong sinisigawan ang isa’t isa, ang pinakamalaking kaaway, ang mga 
hukbo ni Satanas, ay pinaplano na ang  sukdulang mga kasamaan na ngayon lamang makikita ng 
sangkatauhan simula pa nang likhain sina Adan at Eba. 

Ang sinasabi kong mga digmaan ay sisimulan na at ang plano ay lipulin ang mga populasyon. Kung 
akala nyo’y ang mga giyerang ito ay sa pagitan ng mga bansa, nagkakamali kayo.  Iisa lamang ang 
panggagalingan ng mga armas. 

Mga kawawang anak ng Diyos, kayliit ng nalalaman nyo tungkol sa mga nakakakilabot na gawaing ito, 
na palihim na pinaplano ng mga sektang Masoniko sa pinakamatataas na pwesto laban sa mga anak 



ng Diyos.  Imposible nyong maisip ang kanilang kasamaan, pero bantayan nyo ang mga palatandaang 
ito.   

Pag inalis na ng mga bangko ang inyong kalayaan, ang inyong mga tahanan at ang inyong kakayahang 
pakanin ang inyong mga pamilya, ito’y isa pa lamang bahagi ng kanilang plano laban sa sangkatauhan.  
Magiging mga alipin kayo, ngunit ang mga pumapanig sa Akin at sa Aking Mga Aral at nananatiling 
tapat sa Akin ay hindi dapat makalimot sa Aking Awa. 

Maaaring nakakatakot ang mga pagbubunyag na ito pero ito ang Katotohanan.  Sa pagiging handa nyo 
sa mga aksyong ito laban sa Nilikha ng Diyos, makakatulong kayo, sa pamamagitan ng inyong mga 
panalangin, upang mabawasan nang malaki ang paghihirap na ipapapasan sa inyo ng mga masamang 
sektang ito. Mababawasan nga ng inyong mga panalangin ang hagupit ng karahasang ito, at kung 
ibibigay sa Akin nang may pagmamahal sa inyong puso, ay magagamit ito para iligtas yung mga 
gumagawa ng  ganung kakila-kilabot na mga gawain.  At habang patuloy ang mga naliligaw at walang-
pusong mga kaluluwang ito sa paglaban sa Akin, sa pagsisikap nilang lipulin ang mga populasyon ng 
mundo, sisikapin Kong liwanagan ang kanilang mga puso upang talikuran nila itong kakila-kilabot na 
pakikiisa nila kay Satanas.  Marami ang lubusan nang sinapian ni masama at para sa ilan ay maliit na 
ang pag-asa.  Himala na lamang na dala ng Aking Awa, kaisa ng mga nag-aalay sa Akin ng regalong 
pagdurusa, ang makapagliligtas sa kanila. 

Ang ilan sa inyo na Ako’y sinusumpa sa malupit na pagtalikod sa Akin, ay hihingi sa Akin ng Awa pag 
naganap ang mga pangyayaring ito.  Pag pinipilit na kayong pahirapan at tanggapin ang tatak ng 
halimaw, o kung hindi ay kayo’y papatayin, sisigaw kayo sa Akin.  At saka kayo magkakandarapa sa 
paghanap ng Tatak ng Diyos na Buhay, na ibinibigay Ko sa mundo sa pamamagitan ng Aking Ama sa 
Mga Mensaheng  ito – pero pag umabot sa ganun, huli na ang lahat.  Ang mapoprotektahan lamang 
ay yung mga tumatanggap sa Tatak, iniingatan ito sa kanilang mga tahanan, o dinadala  ito sa kanilang 
katauhan.  Ang makakatakas lamang sa ganitong uri ng pangkalahatang pagpaslang ng kaluluwa ay 
yung mga may Tatak ng Diyos na Buhay. 

Huwag nyong pagdudahan, kahit sandali, itong Aking Mga Mensaheng ibinigigay sa inyo ngayon.  
Tanggapin nyo ang Aking Banal na Interbensyon bilang Diyos, sapagkat nais Ko lamang kayong iligtas.  
Gayun kalaki ang labanan para sa mga kaluluwa, na kung hindi Ako pumagitan sa pamamagitan ng 
mga propeta, ay marami sa inyo ang kakampi sa halimaw at sa lahat nyang kampon na humaharap sa 
inyo bilang mga asong-gubat na nakadamit na parang mga tupa. 

Si Satanas ay sobrang tuso at hinding-hindi niya itatanghal ang mga masamang gawa kung ano nga 
ang mga ito.  Hindi, sa halip ay itatanghal niya ang mga ito bilang mabuti, nakakaantig ng damdamin, 
at para sa inyong kapakanan.  Patibong nya ito.  Ganito nya inaakit ang mga walang-malisya at 
inosenteng mga kaluluwa sa kanyang pugad.  Ang paraan ni Satanas para ihayag ang kanyang sarili sa 
pamamagitan nitong mga kawawang kaluluwang mapapakampi nya sa kanya, ay sa pamamagitan ng 
kasalanan ng kayabangan.  Makikita ang kasalanang ito sa pinakapangit nitong anyo, sa mga tao na 
nasa matataas na posisyon, na wawasak sa iba para sa kanilang makasariling kapakanan.  Sa 
pinakamababang antas nito, masasaksihan ito sa inyo pag hinuhusgahan nyo ang iba, sinisiraan at 
sinisikap wasakin ang kanilang pagkatao, at sirain ang kanilang reputasyon, sa Pangalan Ko. 



Sinasabi Ko sa inyo ang malulungkot na katotohanang ito upang maihanda Ko kayo, mabigyan kayo ng 
sandata ng Aking Mapagmahal na Proteksyon, upang makatulong Akong iligtas maging yung mga 
magmamartsa sa buong mundo para ito’y lamunin. 

Ang inyong Hesus 

 

 

Wala ni Isa sa Inyo ang Mabibigyan ng Kapangyarihang 

Husgahan ang Iba sa Ngalan Ko, Sapagkat Hindi Ito Maaari 
Biyernes, Ika-5ng Abril, 2013 sa 12:50 ng Hapon  

Pinakamamahal Kong anak, sa iyong panata ng pagsunod sa Akin, huwag na huwag mong 
dedepensahan ang Aking Mga Mensahe.  At wala ka ring kapangyarihang batikusin o pulaan ang 
sinupamang bisyonaryo, o sariling-sikap na propeta, tunay man o bulaan, sa Aking Ngalan.  

Sa mga nagpapahayag na sila’y nagsasalita sa Ngalan Ko at kumokondena sa Mga Mensaheng ito para 
sa mundo, ilagay nyo ito sa inyong isip.  Wala kayong pahintulot Ko, at ni hindi nyo ito hiningi, para 
tanggihan nang hayagan ang sinumang nagsasabing siya ay isang piniling kaluluwa.  Pag sinabi nyong 
hindi totoo ang Mga Mensaheng ito, sinasabi nyong ang mga ito’y mga kasinungalingan.  Ang mga 
kasinungalingan ay maaari lamang manggaling  kay Satanas.  Itong Aking Mga Banal na Mensahe sa 
mundo, ay nagbababala sa inyo tungkol sa mga nakakakilabot na mga kasinungalingan na ipinakakain 
ni Satanas sa mga kaluluwa ng lahat ng anak ng Diyos.  Gayun na lamang kayo niloko para talikuran 
Ako, ang inyong minamahal na Jesus, Na umiiyak nang mapapait na luha dahil sa lungkot sa paraang 
Ako’y tinatanggihan! 

Ang mga nagsasabing kahit na sinong tao ay makakasulat ng mga Mensaheng ito mula sa Langit ay 
iniinsulto Ako.  Paanong maisusulat ng sinumang tao ang Mga Salita mula sa Aking Mga Labi, gayong 
ang mga ito’y nagmumula sa Akin?  Naniniwala ba kayong ang gayong Mga Banal na Salita ay malilikha 
ng kamay ng tao na may kamatayan?  Naniniwala ba kayo na sinumang tao, na may bahid ng 
kasalanan, ay makakalikha ng Aking Banal na Salita, nang hindi ito hahadlangan mula sa Aking 
Makalangit na Kaharian?  Kung gayon, pinaniniwalaan nyong  ang tao ay may kakayahang gumawa ng 
daan ng pagbabalik-loob sa ganitong paraan.  Bale-wala ang tao kung wala ang Diyos.  Hindi kayo 
karapat-dapat na magsalita nang may kapangyarihan sa pagpapahayag ng Salita ng Diyos.  Kung 
ipahahayag nyo ang Salita ng Diyos mula sa inyong sariling mga labi nang walang utos mula sa Akin, 
gumagawa kayo ng malaking kamalian. 

Anak Ko, ipinaaala-ala Ko sa iyo, at sa lahat ng mga piniling kaluluwa, na wala ni isa sa inyo ang 
mabibigyan ng kapangyarihang husgahan ang iba sa Ngalan Ko, sapagkat hindi ito maaari.  

Nananawagan Ako ngayon sa lahat ng mga kaluluwang pinili Ko.  Tandaan nyo ang Aking Pangako sa 
inyo na Ako’y muling magbabalik.  Ngayo’y dapat na nyong malaman, na lahat kayo’y binigyan ng 
isang misyon para ihanda ang mga puso ng tao para sa Aking Ikalawang Pagdating.  Ngayo’y dapat na 
nyong malaman, na ito na ang kahuli-hulihang Misyon, na idinikta ng Santisima Trinidad.  Wala ni isa 



sa inyo ang may Pahintulot Ko para kondenahin ito, o anumang iba pang misyon.  Gawin nyo ito at 
kayo’y mapapahiwalay sa Akin. 

Ay! Anong lalim humiwa sa Akin ng mga kasalanan ng  Aking mga piniling kaluluwa higit sa lahat ng 
iba!  Ang mga malalapit sa Akin, na pagkatapos ay magkakanulo sa Akin, sila ang pinaka-nakakasakit 
sa Akin.  Kapag nilalabanan nila Ako, gumagawa sila ng katakot-takot na hidwaan at pinipigilan ang 
mga kaluluwa na makalakad sa landas tungo sa walang-hanggang kaligtasan. 

Ang Inyong Hesus 

 

 

 

 

Ina ng Diyos:  Sinugo ka para ihanda ang daan para sa 

Kanyang Ikalawang Pagdating 
 Sabado, Ika-6 ng Abril, 2013 sa 04:30 ng Hapon 

Anak ko, gaano man kalungkot at gaano man kahirap ang Misyong ito,  lagi mong susundin ang aking 
Anak.  Lagi mong pahahalagahan ang bawat kahilingan Niya sa iyo.  Lagi mong tutugunan ang bawat 
ipagawa sa iyo, kahit na ang ibunga nito’y galit ng iba sa iyo. 

Bawat bisyonaryo ng Diyos, na binigyan ng pribilehiyong ako’y makita, ay nagdusa sa mga kamay ng 
mga malupit na tumatanggi sa kanila.  Bagamat sa katagalan, marami sa kanila ay pinaniwalaan, ikaw, 
anak ko, ang pinaka-maghihirap sapagkat ikaw ay isang propeta ng Diyos.  Ang mga propeta ng Diyos 
ay laging pumupukaw ng pagkamuhi sa hanay ng Kanyang mga anak, sapagkat pinakamalupit na mga 
haplit ang inilalaan ni Satanas para sa mga nagpapahayag ng Salita ng Diyos. 

Bilang propeta ng huling panahon, kabilang sa iyong mga kaaway, ay hindi lang yung mga tumatanggi 
at namumuhi sa aking Anak, kundi pati yung mga nagmamahal sa Kanya.  Mas marami kang magiging 
kaaway kaysa lahat ng mga nauna sa iyo.  Kaya nga kailangan mong sundin ang aking Anak sa lahat ng 
oras at mabilis na tumugon sa Kanya, sapagkat  ginagawa Niya ang mga ito at pinasusunod ka sa 
Kanyang mga utos para manatili kang ligtas. 

Sinugo ka para ihanda ang daan para sa Kanyang Ikalawang Pagdating, at ang responsibilidad na ito ay 
may kasamang matinding lungkot.  Habang nagpapatuloy ang mga kasinungalingan, pagkamuhi at 
mabagsik na paglaban sa Mga Mensaheng ito, kailangang aliwin mo ang iyong sarili, sapagkat kung 
wala ang Misyong ito, mas marami pang mga kaluluwa ang hindi tatanggap sa Awa ng Aking Anak. 

Ipagdasal mo ang bawat babato ng panlalait sa iyo, sapagkat  pag ipinagdasal mo sila, liliwanagan sila 
ng Aking Anak at di-magtatagal, bubuksan nila ang kanilang mga mata sa Katotohanan. 

Ako, ang iyong mahal na Ina, ay tinatakpan ka ng Pinakabanal  kong Kapa at dinudurog ko ang ulo ng 
ahas tuwing sisikapin niyang saktan ka.  Kaya humayo ka sa kapayapaan, anak ko.  Lagi kang manalig 
sa akin, ang Ina ng Kaligtasan, sapagkat iniingatan ko ang natatanging Misyong ito.  Manalig ka sa 



Aking Anak, sapagkat alam Niya ang Kanyang ginagawa.  Ihabilin mo ang lahat sa Kanyang Mga 
Sagradong Kamay. 

Ang minamahal mong Ina 
Ina ng Diyos 
Ina ng Kaligtasan 
 

  

 

  

Ang Aking sinabing panahon ng pagpapakita ng kometa, na 

aakalain ng mga tao ay dalawa ang araw, ay nalalapit na 
Sabado, Ika-6 ng Abril, 2013 sa 05:00 ng Hapon 

Pinakamamahal  Kong anak,  malapit nang magbago ang mga bituin at ang aking sinabing panahon ng 
pagpapakita ng kometa, na aakalain ng mga tao ay dalawa ang araw, ay nalalapit na.  Ang kahanga-
hangang pangitaing ito ay malapit nang masaksihan ng sangkatauhan, at may maririnig pang 
pagkulog, at parang magkakabanggaan ang dalawang araw. 

Ang silahis ng Aking awa ay papatak sa bawat kaluluwa ng tao, pati na yung mga mabubulag ng 
Liwanag, gayun nga kadilim ang kanilang mga kaluluwa.  Pagkatapos marinig ang kulog, isang 
napakapayapang katahimikan ang babalot sa buong mundo at nakakabingi ang katahimikang ito.  
Wala nang iba pang ingay na maririnig – yung ingay na lamang ng Aking Tinig na nakaukit sa mga 
kaluluwa ng mga kawawa. 

Ako’y magiging parang isang silahis ng araw na ang bawat kamalian, bawat kasalanan at sigaw ng 
kawalang-pag-asa ay malinaw na ilalantad sa mga mata ng makasalanan. 

Magkakaroon ng pagtangis, at matinding kalungkutan ang mararamdaman sa puso ng mga tao 
habang nakikita nila nang harap-harapan ang kundisyon ng kanilang mga kaluluwa.  Magiging tahimik 
ang lahat sa loob ng labinlimang minuto, at pagkatapos ay babalik sa dati ang buhay, na para bang 
hindi nangyari ang himalang ito.  Sa mga tao na ang kaluluwa ay nahipo ng Katotohanan,  ang buhay 
ay hindi na magiging gaya ng dati, hinding-hindi na.  At  susunod sila sa Akin, sa Aking Mga Aral, at 
bilyun-bilyon silang mga magbabalik-loob. 

Ang Mga Mensahe Ko ang kanilang magiging pagkain sa araw-araw, at kasama ang Aking 
Kabanalbanalang Komunyon, ay wala na silang kakailanganin pa.  Magiging ganun sila kalakas kaya 
walang makakahadlang sa kanilang daan, walang makakasindak  sa kanila o makakapagpabagal sa 
kanila habang nagmamartsa sila sa Aking natitirang hukbo tungo sa Aking Bagong Paraiso. 

Ang iba’y sasabihan na ang Babala ay sanhi ng kaguluhan sa himpapawid ng mundo at madali itong 
maipapaliwanag.  Pero magiging isang kasinungalingan ito, sapagkat ayaw nilang tanggapin ang 
Pagkakaroon ng Diyos.  Kung gagawin nila ito, hindi nila maisasakatuparan ang kanilang plano na 
lokohin ang mundo para matanggap nito ang mga walang-laman na mga pangako ng antikristo. 



Pag ang mga milagro ng Diyos ay nasasaksihan na sa gayong kalaking antas, dapat nyong malaman na 
ang pagdadala sa sangkatauhan sa lugar ng kaligtasan ay nasa mga huling yugto na. 

Humayo kayo, mga tapat Kong mga alagad, at laging manalig sa Aking pangakong magligtas sa lahat 
ng kaluluwa.  Dakila ang Aking Awa at Walang-Hanggan ang Aking Kapangyarihan. 

Ang Inyong Hesus 

 

 

 

Ang bagong templong ito, sasabihin sa kanila, ay isang 

simbahang pinagkakaisa ang lahat dahil mahal ng Diyos ang 

lahat Niyang mga anak 
Linggo, Ika-7 ng Abril, 2013 sa 06:40 ng Gabi 
 

Pinakamamahal Kong anak, bawat isa sa mga Simbahan ng Diyos sa lupa na nagpaparangal sa Akin, 
ang Anak ng Diyos, at yung mga nagpapahayag ng katapatan sa Aking Ama, ay malapit nang hatiin. 

Marami, sa bawat Simbahan ang tututol, at magkakaroon ng malalaking hidwaan habang dumarami 
ang mga naliligaw, sa kanilang mga hanay, ang magsisikap maghain ng mga batas na magbabale-wala 
sa kasalanan. 

Ang mga obligasyong moral na nadarama ng mga nagmamahal at nakakaalam sa Banal na Salita ng 
Diyos ay tutuligsain at sila’y susumbatan na sila’y malupit at walang-puso. Ang magiging kasalanan 
nila ay ang paglaban sa mga makasalanang batas, na magsusulputan habang naghihiwa-hiwalay ang 
mga Simbahan sa panahon ng pag-uusig ng antikristo.  Pag sila’y nahiwa-hiwalay at nadurog na, 
maaalog ang kanilang mga pundasyon.  Hindi na sila makakatayo nang matatag sa harap ng kasamaan 
at kawalang-katarungan.  Panahon na nga para sa maraming nalilitong kaluluwa na gulung-gulo ang 
isipan, para masaksihan ang isang kapalit na templo ng Diyos. 

Itong bagong templo, sasabihin sa kanila, ay isang simbahan na ipinagkakaisa ang lahat dahil mahal 
ng Diyos ang lahat Niyang mga anak. At kung mahal ng Diyos ang lahat Niyang mga anak, gugustuhin 
Niyang pagkaisahin sila; na dapat silang magyakapan, anuman ang kanilang pananalig, relihiyon, kulay 
ng balat, lahi, at mga batas.  Lahat ay pagkakaisahin, sasabihin sa kanila, sa Harap ng Diyos, at lahat 
sila’y sasabihang magpadala ng mga representante sa bagong templo, na matatagpuan sa Roma.  
Sasabihan sila na ito ang Bagong Jerusalem na iprinopesiya sa Biblia at protektado ng pinunong pinili 
ng Diyos – ang di-totoong propeta. 

Kaydaming maloloko ng malaking kasinungalingang ito, na isang pagpapanggap sa Banal na Salita ng 
Diyos – na ibinigay kay Juan, ang Ebanghelista.  Bawat Salitang ibinigay sa propetang ito, para sa 
huling panahon, ay kukunin, babaguhin at pipilipitin para ibagay sa plano ng antikristo.   Ang mga 
hindi tatanggap dito sa bago at tinatawag na panlahat na simbahan, ay ituturing na di maka-
kristiyano.  Mamaltratuhin sila at pagmumukhaing gago.  Kung hindi lamang dahil sa Espirito Santong 



gumagabay sa kanila, mahihigop sila patungo sa peke at nakakadiring templo, na susuutan ng 
magandang damit ang pangit na katotohanang matatagpuan sa ilalim nito. 

Ang antikristo ay malapit nang gumawa ng kanyang magarbong pagpasok sa entablado ng mundo  
at siya nga ay di lamang maghahari sa mga simbahang ito, kundi lolokohin pa niya ang mga tao at 
mapapaniwala ang mga ito na meron siyang natatanging mga makalangit na kaloob.  Papupurihan siya 
dahil sa malaki niyang serbisyo sa mga makataong layunin.  Siya, ang antikristo, ay tatanggap ng mga 
pandaigdig na mga parangal para sa kanyang mga kawanggawa.  At pagkatapos ay sasabihin nila na 
may angkin siyang kaloob na nakikita sa mga banal.  Di magtatagal pagkatapos nito, may mga milagro 
nang ipalalagay na nagmumula sa kanya, hanggang, sa huli’y sasabihin niyang siya’y isang propeta na 
may misyon mula sa Diyos. 

Maraming  maloloko ng nakakakilabot na panlilinlang na ito dahil susuportahan siya ng mga simbahan 
ng mundo at ibibigay sa kanya ang tatak ng pag-aproba ng di-totoong propeta.  Sa huli, paniniwalaan 
ng mundo na siya ay Ako, si Jesucristo.  Ang Salita Ko ay babagsak sa mga binging tainga habang 
nilalamon ng kanyang presensiya ang buong sanlibutan na ang palakpak ay magpapatahimik sa mga 
tinig na nagpapahayag ng Tunay na Salita ng Diyos.  Ngunit dahil sa Aking dakilang Awa, gagawin Ko, 
gamit ang Kamay ng Aking Ama, na makisangkot sa bawat hakbang na pagdaraanan. 

Hindi titigil ang Aking Mga Mensahe hanggang sa kahuli-hulihang araw.  Ang Aking Tinig ay hindi 
kailanman papanaw.  Ang mga Anak ng Diyos, na nananatiling tapat sa Aking Banal na Salita, ay hindi 
kailanman papanaw. 
 
Ang Inyong Hesus 
 
 
 

 

Kaydaming mabubuti at banal na mga pari na nagsama-sama 

na para punitin ang Mga Mensaheng ito  
Martes, Ika-9 ng Abril, 2013 sa 11:00 ng Gabi 

Pinakamamahal Kong anak, kaydaming mabubuti at banal na mga pari na nagsama-sama na para 
punitin ang Mga Mensaheng ito, pero wala silang sapat na karanasan o kaalaman para gawin ito.  Ang 
kanilang landas ay ang paglingkuran ang Diyos. Hindi nila dapat hayaang mabahiran sila nang ganito, 
sapagkat isinasapanganib nito ang mga kaluluwang nakakakilala sa Aking Tinig sa Mga Mensaheng 
ito.  

Habang  itinatanghal nila yung mga espiritwal na gawain ng “New Age”, maraming pari ang 
naniniwalang dahil sa kaalaman nila sa mga espiritwal na bagay, may talento sila na makakilala ng 
isang tunay na propeta ng Diyos.  Kaylayo nila sa Akin para maunawaan ang Aking Banal na Salita!  
Hindi Ko sila binigyan ng ganung mga kaloob, dahil sa kayabangang nakaharang sa kanilang daan. 

Sa mga banal Kong mga lingkod, na nagsasabwatan, nagpaplano at ginagamit ang simbolo ng kanilang 
banal na ministeryo sa kanilang paglilingkod sa Diyos,  dapat nyong malaman na kayo’y parurusahan.  



Hindi nyo Ako talaga nakikilala.  Hindi kayo tapat sa Akin.  Mangmang kayo sa espiritwal na kaalaman 
at wala kayong kapangyarihan para ipahiya nang lantaran, laitin o hamakin ang iba o maliitin ang 
sinuman sa Ngalan Ko.     

Bawat isa sa inyo ay mananagot sa Akin.  Parurusahan Ko kayo, hindi dahil sa inyong di-paniniwala, 
kundi dahil sa kasalanan ng kayabangan, na pinag-aakala ninyong mas marunong pa kayo sa mga 
bagay na espiritwal kaysa Akin, si Jesukristo, na Inyong Guro. Kaytindi ng pagsugat nyo sa Akin!  
Gayun na lamang nyo Ako binigo, sapagkat ang inyong pagkakanulo ay nakapinsala sa Aking 
Misyon, ang pinakahuli sa lahat Ko pang iba.  Para sa bawat makasalanang inaagaw nyo sa Akin, 
kailangang panagutan nyo ang kanilang mga kaluluwa.     At pagkatapos, mabigat sa kaloobang  
sasagutin nyo ang mga tanong na ito, pag ipinakita na sa inyo ang Katotohanan. Bakit nyo tinanggihan 
ang Aking Kopa samantalang ibinigay sa inyo ang Katotohanan nang may pagmamahal at pagtitiwala, 
at samantalang alam nyo naman  sa inyong puso na ito’y nagmumula sa Akin?  Kaya bakit nyo sinikap 
na wasakin ang Aking Mga Mensahe?  Alam nyo ba kung gaano kaseryoso ang mga Banal na panatang 
ginawa nyo sa Ngalan Ko? 

Kinakailangang mag-“retreat” kayo ngayon at basahin ang aking Mga Panalangin ng Krusada. Kung 
gagawin nyo ito, ibibigay Ko sa inyo ang Aking bendisyon at ang kapangyarihang makaunawa.  Pero 
ang mga mabababang-loob lamang ang maaaring pumunta sa Akin.  

Balik.  At pagkatapos ay hubad kayong pumunta sa Akin.  Iwan nyo ang inyong mga mapanghusgang 
pananaw, ang inyong di-makatarungang opinyon at pagsuri sa Mga Mensaheng ito.  Pagsapit ng araw 
na yun, muli Ko kayong bibinyagan at muli kayong magiging dalisay.  Ang inyong mga kaluluwa ay 
magiging parang mga bata at hahanap-hanapin nyo ang Aking Presensiya.  

Hinihintay Ko ang inyong sagot.  Ako ang Mapagmahal-Sa-Lahat.  Ako ang Maawain-Sa-Lahat.  
Halikayo sa Akin.  Ako lamang ang inyong kailangan. 

Ang inyong Jesus 



Diyos Ama: Panalangin para sa Susi ng Bagong Paraiso  
Miyerkules, Ika-10 ng Abril, 2013 sa 04:45 ng Hapon  
 

Pinakamamahal Kong anak, kung paanong ang Apoy ng Espirito Santo ay bumabalot   sa mga 
mapagpakumbabang kaluluwa na bumabasa ng Mga Mensaheng ito, gayundin lalaganap ang 
pandaigdigang pagbabalik-loob.  Ang Banal na Salita ng Diyos ay parang isang malakas na bugso ng 
hangin, na sa kanyang pagdaan ay nagdadala ng mga bunga ng kasaganaan sa mga kaluluwang dala-
dala Nito.   

Mula sa mga unang binhing itinanim, nagsidami at naglakihan na ang mga bunga sa bawat bansa ng 
mundo, pati na yung nasa ilalim ng rehimeng komunista. 

Pinakamamahal Kong anak, habang mahigpit na hinahawakan ng Aking Banal na Salita ang mga 
kaisipan at mga kaluluwa ng bawat pananampalataya, hihiwain Nitong parang tabak ang mga bansang 
tumatalikod sa Akin, ang inyong Mahal na Ama.  Kaya pag tumitindi ang pagkamuhi sa inyo,  dapat 
nyong malaman na ang Aking Banal na Salita ay nagtatagumpay na sa pagtulong na masagip ang mga 
kaluluwa.     

Ikaw, ang Aking sugo, ay isang kasangkapan lamang.  Ang Misyong ito ay hindi tungkol sa iyo.  Hindi 
ito tungkol sa pagliwanag sa iyong kaluluwa, hindi ito ang Aking pakay, bagamat kalugod-lugod ito sa 
Akin.  Ikaw, Aking anak, bilang kahuli-hulihang sugo, ay kailangang maghatid sa mundo ng Mga 
Mensaheng ibinibigay sa iyo, para sa kapakanan ng sangkatauhan.  Hindi mahalaga ang iyong mga 
opinyon o payo sa iba, at wala kang kapangyarihang ibahagi ang ganitong mga pantaong pananaw sa 
iba. 

Pag ang Tinig ng Diyos ay nakarating sa mga puso ng tao, dumarami ito sa loob ng kaluluwa ng 
marami.  Ang Aking Kabutihan, bilang Mapagmahal na Ama ng buong sangkatauhan, ang siyang 
nagdudulot ng mga dakilang kaloob na ito. 

  

Gaya ng nasa propesiya, malalaking mga himala ang masasaksihan ng mga pinagkalooban ng Espirito 
Santo sa pamamagitan ng Misyong ito.  Binibigyan Ko ng bendisyon ang mga nagpapakalat at 
nagpapalaganap ng Aking Mga Mensahe, sapagkat ang kanilang mga pagsisikap ay maghahatid ng 
Aking Salita, na parang manipis na ulap na babalot sa mundo. 

Sa mga naghihintay naman ng Kaloob na Pagbabalik-loob – yung Aking mga kawawang kaluluwang 
walang-laman – sinasabi Ko ngayon sa inyo.  Ako, ang Inyong  Mapagmahal na Ama, ay nangangako sa 
inyo, na yayakapin Ko kayo at bubuksan ang inyong puso pag dinasal nyo ang panalanging ito.  

 
Diyos na Ama: Panalangin para sa Susi sa Bagong Paraiso 

 “Mahal na Ama, ako ito, ang Inyong naligaw na anak, na litung-lito at nabubulagan. At kung di dahil 

sa Iyong Saklolo, ang Iyong Pagmamahal, wala na sana ako. 



Iligtas Mo ako sa pamamagitan ng Pag-ibig ng Iyong Anak na si Jesucristo, at ibigay Mo sa akin ang 

Susi sa Iyong Bagong Paraiso sa Lupa. Amen.” 

Mga anak, bibendisyunan at poprotektahan Ko kayo.  Akin kayo – lahat kayo.  Habang hinahanap-
hanap Ko kayo at iniiyakan ang mga namumuhi sa Akin, gagamitin Ko ang Aking Lubos na 
Kapangyarihan para buksan ang matitigas nyong puso upang maibigay sa inyo ang pamanang buong 
pagmamahal Kong nilikha.  

Ang Aking Panghihimasok, sa pagbubunyag sa inyo ng mga pangyayaring darating pa, ay 
makakatulong sa inyo para maunawaan kung gaano Ko kayo kamahal.   Pag ang mga pangyayaring ito 
ay nakikita na ng inyong mga mata, hihintayin Ko kayong  pumunta sa Akin nang may pagmamahal at 
pananalig sa inyong mga kaluluwa.  

Ang inyong Mahal na Ama 

Diyos Na Kataas-Taasan 
 

 

 

 

Sa bawat kaluluwang iaalay nyo sa Aking Awa, sandaan pa 

ang Aking ililigtas 
Huwebes, Ika-11 ng Abril, 2013 sa 09:20 ng Gabi 

Pinakamamahal kong anak, kailangang kumilos  ka at pagtuunan mo ng pansin ang mga kawawang 
kaluluwa na sa anumang paraan ay hindi naniniwala sa Diyos.  Ang Aking tinutukoy ay yung mga hindi 
pa kailanman nabigyan ng Katotohanan tungkol sa Pagkakaroon ng Diyos, ang kanilang Maykapal. 

Bilyun-bilyong tao ang walang kaalaman tungkol sa Santisima Trinidad dahil itinago ito sa kanila.  Ito 
ang mga kaluluwang  pagkakalooban Ko ng malaking Awa at kinakailangang maipaalam sa kanila itong 
Aking Mga Mensahe sa mundo. 

Ang iba pang mga kaluluwang inaalala Ko ay yung mga maligamgam ang pananampalataya at 
tinatanggihan na ang Katotohanan ng buhay na walang-hanggan.  Maraming tao, na hindi sigurado 
kung sila nga’y Nilikha, o kung Mayroon ngang Diyos, ay malapit nang pakitaan ng Katotohanan.  
Minsan pa, pakikitaan Ko sila ng malaking Awa at ang Aking Pag-ibig ay hihipo sa kanilang puso at 
sila’y maliligtas. 

Pero meron din namang mga magpapatuloy sa pagpigil sa Aking Panghihimasok.  Lalabanan nila lahat 
ng pagsisikap na maibigay sa kanila ang Katotohanan, at ang patunay na sila’y bibigyan ng Aking Awa 



ay ibabato pabalik sa Aking Mukha.  Minsan pa, Ako’y manghihimasok at ipagpapatuloy na ipaglaban 
ang kanilang mga kaluluwa. 

Sa huli, merong mga nakakaalam ng lahat ng tungkol sa Akin at ng katunayan na Ako ang Mesiyas.  
Walang himala o pagmamahal na magpapalapit sa kanila sa Akin sapagkat inialay na nila ang kanilang 
sarili kay Satanas.  Ang mga kaluluwang ito ay lalamunin ng halimaw at hindi niya sila palalayain 
sapagkat hindi nila ako itinuturing na kanilang Tagapagligtas.  Hindi pa nila alam ang tunay na plano ng 
halimaw.  Para mailigtas sila, kayo, na Aking mahal na mga alagad, kailangang ibigay nyo ang inyong 
katapatan sa Akin sa pamamagitan ng paghahabilin ng kanilang mga kaluluwa sa Akin sa inyong mga 
panalangin at sa pagtanggap nyo ng Banal na Komunyon.  Kailangang ialay nyo sila sa Akin araw-araw, 
at sa bawat kaluluwang iaalay nyo sa Aking Awa, sandaan pa ang Aking ililigtas.  

Gawin nyo ito araw-araw.  Sa katapusan ng buwan ay mapupuno kayo ng kaligayahan dahil 
malalaman nyo kung gaano karami sa mga kaluluwang yun ang binigyan nitong Dakilang Awa.  Ito’y 
isa na namang Kaloob na ibinibiyaya Ko sa inyo at ang grasya na inyong tatanggapin  pag dinarasal nyo 
itong Panalangin ng Krusada ay napakarami. 

KRUSADA NG PANALANGIN (104)  

Palayain ang Kaluluwang ito Mula sa Pagkaalipin 

Pinaka-iibig kong Jesus, aking inihaharap sa Iyo ang kaluluwa ng aking mga kapatid, na nagpaubaya 

ng kanilang kaluluwa kay Satanas. 

Kunin mo ang kaluluwang ito at tubusin mula sa Iyong mga Banal na Mata. 

Palayain mo po ang kaluluwang ito mula sa pagkaalipin sa halimaw at dalhin sa walang hanggang 

kaligtasan. Amen.” 

Ang Aking Awa ay patuloy na ibibigay sa sangkatauhan, lalo na sa bawat isang kaluluwa na tumatanggi 
sa Salita ng Diyos. 

Binibendisyunan Ko kayo, Aking mga tapat na alagad, at patuloy Kong ipinagka-Kaloob sa inyo ang 
Espirito Santo. 

Ang Inyong Jesus 

 

 

Pinagpala ang mga mababang-loob, na naalisan na ng 

kayabangan sa pamamagitan ng Grasya ng Diyos 
Biyernes, Ika-12 ng Abril, 2013 sa 11:55 ng Gabi 

Pinakamamahal kong anak, sino sa inyo, na talagang nagmamahal sa Akin, ang makakaharap sa Akin 
at buong- pusong magpapatirapa sa may Paanan Ko? 

Sino sa inyo, na talagang nagpaparangal sa Akin at sumusunod sa Aking Mga Aral, ang 
makakapagpakumbaba sa harap Ko nang di iniisip ang sarli?  Kung maisusuko nyo ang inyong sarili sa 



Aking Awa, sa mapagkumbabang paglilingkod, itataas Ko kayo at pupurihin.  Pero kung sarili nyo ang 
inyong itinataas, sa Ngalan Ko, at sinasabing mas matalik nyo Akong kilala kaysa iba, ihahagis Ko kayo 
sa lupa sa ilalim ng Paanan Ko! 

Bakit ba kaydami, na nabigyan na ng Katotohanan, ay hindi pa rin maunawaan ang Katotohanan ng 
Aking Mga Aral? Ang tao, dahil sa bahid ng kasalanan, ay di-karapat-dapat na humarap sa Akin.  
Ngunit yung mga nakakaunawa sa kahinaan ng kaluluwa ng tao ay dapat malaman, na yung mga 
nagpapahayag ng mas higit na kaalaman sa mga bagay na espiritwal na itinakda ng Mga Aral ng Diyos  
sa pamamagitan ng mga propeta, ay kailangang maging napaka-ingat.  Pag ang mga kaluluwang yun 
ay nagpapahayag ng kanilang tinatawag na kaalaman, at ipinagmamalaki kung paano nila sinusuri ang 
Banal na Doktrina, sa halip na pagtuunan ng pansin ang kahalagahan ng kababaang-loob, sinusugatan 
nila ang Aking Damdamin.  Pag ginagamit nila ang kanilang kaalaman para pilipitin ang Katotohanan 
upang iakma sa kanilang pakana, para akitin ang mga kaluluwa sa isang kwentong gawa ng tao kapalit 
ng Aking Mga Aral, lubhang nasasaktan ang Aking Damdamin at parurusahan ko ang mga kaluluwang 
gumagawa ng ganitong pagkakasala sa Diyos. 

  

Ang ilan sa inyo na lumilikha ng mga kulto, mga kilusang espiritwal, na gawa-gawa lamang naman 
nyo, dapat nyong malaman na pag pinakikialaman nyo ang Salita ng Diyos, nagkakasala kayo ng 
malaki. Ang inyong mga tinig, na nagpapahayag ng Salita ng Diyos at ng buo Niyang Kaluwalhatian, sa 
isang dako, ay dinidinig dahil nilalaman ng mga ito ang Katotohanan.  Pero kung dadagdagan nyo ang 
Salita ng Diyos, gamit ang sarili nyong mga interpretasyon at pag ginagamit nyo ito para atakihin ang 
iba sa Aking Banal na Ngalan sa pag-akusa sa kanila na mali ang ginagawa nila, nagkakasala kayo. 

Pinagpala ang mga mababang-loob, na naalisan na ng kayabangan sa pamamagitan ng Grasya ng 
Diyos, sapagkat maghahari sila sa Bagong Paraiso. 

Pinagpala yung mga lubos na nananalig sa Akin, na ang ibig sabihin ay,  nangangaral sila at 
nagpapalaganap ng Aking Banal na Salita nang di naghahangad na sila’y mapansin o mapapurihan, 
sapagkat sila rin ay makakatagpo ng kanlungan sa Aking Kaharian. 

Yung mga nagsasabing sila raw ay mga tapat Kong alagad, pero nag-aakalang karapat-dapat silang 
manghusga sa iba, sumusuri sa mga pananalig ng iba, nananampalataya sa Diyos sa paraang 
nakakasugat sa damdamin ng iba at hayagang  hinuhusgahan ang mga banal na kaluluwang 
naparito sa Ngalan Ko, ay hindi kasali sa Aking Kaharian.  Kay masama kayo, sapagkat hindi kayo 
humaharap sa Akin, si Jesucristo.  Hindi Ko kayo tinawag, ni binigyan ng pahintulot na magtaguyod ng 
anumang uri ng natatanging grupo na itinatag para  pagtawanan ang iba pang grupo. 

 Sa lahat ng nagmamalaki sa kanilang katalinuhan, tungkol sa Aking Mga Aral, para maliitin ang 
ibang anak ng Diyos, lalo na yung mga kaluluwang pinili, dapat nyong malaman na bilang na ang 
inyong mga araw.  Kung noon ito nangyari, pinigilan sana Ako ng Aking Pasensiya na pahintuin ang 
ganitong mga  maling misyon.  Ngayon, sa mga huling panahong ito, hindi ko papayagan ang paraan 
nyo ng paghadlang sa Aking Ikalawang Pagdating. 



Napakakonti sa inyo na tatanggap sa Aking plano para ihanda kayo para sa Ikalawang Beses Kong 
Pagdating – sa pagkakataong ito upang ihatid kayo sa Bagong Panahon ng Kapayapaan.  Alam nyo na 
ang Katotohanan.  Alam nyong muli Akong darating, pero gaya ng dati, hindi nyo aaminin na Ako, ang 
Hari ng Lahat, Ang Siyang tumatawag sa inyo para ihanda ang inyong mga kaluluwa. 

Ang dalawanlibong taon ay Bale-wala sa Akin.  Para itong kahapon  lamang.  Kaya ngayon, 
nananawagan Ako sa inyong lahat.  Ang nagpapalungkot sa Akin ay yung mga nagsasabing mahal nila 
Ako at hayagan nila Akong kinikilala, ay hindi nila Ako talaga kilala.  Ginamit nila ang mga burloloy ng 
organisadong relihiyon, pandaigdigang pulitika, sobrang pagpapasikat at mga seremonya, upang 
pagtaguan Ako. 

Simple Ako sa isip, sa katawan at sa kaluluwa, kaya yakapin nyo muna yung mga dumarating nang 
nauuna sa Akin sa simple ring paraan.  Pag sinasalubong ng ama ang anak na matagal-tagal ding 
nangibang-bansa, hindi niya napapansin ang kanyang damit, ang kanyang mga sapatos, ang kanyang 
alahas o ang kanyang maleta.  Ang tanging nakikita niya ay ang kanyang anak, ang kanyang mukha at 
ang pagmamahal na nasa kanyang puso  simula pa nung una siyang huminga paglabas sa sinapupunan 
ng kanyang ina.  Hindi siya interesado sa kanyang yaman, sa kanyang mga pananaw, sa kanyang mga 
opinyon o kaya’y sa kanyang mga tsismis tungkol sa iba – ang alam lang niya ay ang pagmamahal na 
nararamdaman niya para sa kanyang anak at ang pagmamahal ng kanyang anak para sa kanya. 

Simple ang Pag-ibig.  Hindi ito mahirap unawain. Hindi ito nagmumula sa pagkamuhi.  Hindi ka 
makapagmamahal ng iba kung ang iyong kaluluwa ay puno ng galit at pagkamuhi.  Pag minamahal mo 
Ako, kailangang mahalin mo rin lahat ng mga sumusunod sa Akin, anuman ang kanilang kahinaan.  
Kailangang mahalin mo rin yung katakut-takot ang mga kasalanan, sapagkat nagagawa Kong 
magpatawad ng pinakamasama sa lahat ng kasalanan.  Ang dapat tandaan ay walang sinumang tao na 
may karapatang husgahan ang iba sa Ngalan Ko.  Sa Akin lamang ito pwedeng manggaling.  

Tandaan nyo ito, na pagdating sa pagbabala sa mundo tungkol sa mga makasalanan, na mga 
kaaway ng Diyos, Ako ang may karapatan.  Pero sa lahat ng pagkakataon, hihingi Ako ng mga 
panalangin para sa kanilang mga kaluluwa.  Iisa lamang ang hindi tinutukoy dito.  Hindi Ko kailanman 
mahihiling sa inyo na ipagdasal ang antikristo, sapagkat hindi siya galing sa Diyos. 

Ang inyong Jesus 

 

 

 

Ang Simbahang Katoliko ngayo’y Malapit nang Dumaan sa 

Pinakamatinding Pag-uusig sa Kanyang Kasaysayan  
Sabado, Ika-13 ng Abril, 2013 sa 11:50 ng Gabi 

Pinakamamahal Kong anak, gusto Kong palakasin ang loob ng lahat ng naniniwala sa Akin at sa Aking 
Mga Mensaheng nakapaloob sa Aklat na ito – ang Aklat ng Katotohanan.   



Pag ang tao’y sumusunod sa Akin at inihahabilin ang kanyang sarili sa Akin, kailangang gayanin niya 
ang lahat Kong Mga Katangian.  Ibig sabihi’y, kailangang mahalin niya lahat sa Ngalan Ko at tratuhin 
ang bawat tao gaya ng inaakala niyang dapat na pagtrato sa kanya.  Gayunman, pag talagang 
inihabilin mo ang iyong sarili sa Aking Kalinga, pagdurusahan mo ito.  Pagmamalupitan ka at laging 
sisikaping laitin ka. 

Sinasabi Ko ito sa lahat ng anak ng Diyos at sa mga Kristiyano, lalo na, dahil ang inyong pasanin ang 
pinakamabigat. Nananawagan ako sa lahat ng nasa mundo na nananampalataya sa Akin,  naniniwala 
man sila o hindi, na kinakausap Ko sila sa pamamagitan ng Mga Mensaheng ito.  

Ang mga Kristiyano ay lagi na lamang babanatan ng mga gustong palitan ang Mga Batas ng Diyos para 
ibagay ito sa kanilang mga makasalanang paghahanap ng kasiyahan at mga makasariling pagnanasa.  
Ang Simbahang Katoliko ngayo’y malapit nang dumaan sa pinakamatinding pag-uusig sa kanyang 
kasaysayan at siya’y pagbabali-baligtarin.  Ang pag-atake ay ilang dekada nang pinaplano at mahusay 
na binalangkas.  Ang tindi ng iyakan ng mga santo sa Langit dahil sa mga nakakakilabot na 
magaganap, at dahil sa bilis ng mga pangyayari ay pati ang mga di naniniwala sa Mga Mensahe ay 
mabibigla! 

Malaking kalituhan ang idudulot nito, habang marami sa mga banal na lingkod ay walang 
magagawa samantalang kukuwestiyunin at babaligtarin ang lahat ng kanilang pinakaka-ingat-
ingatan. Kukuwestiyunin sila at tatakutin ng mga nasa kanilang hanay sa Ngalan Ko. 

Sa mga tapat sa Aking Simbahan sa lupa, iginigiit Ko sa inyo na kayo’y maging alerto at ipagtanggol 
ang Aking Mga Aral kung gusto nyong manatiling tapat sa Akin.  Huwag na huwag nyong tatanggapin 
ang anuman maliban sa Katotohanang itinuro sa inyo.  Hindi na magtatagal at kayo’y malulungkot na 
parang pinabayaan, at ang kawawa Kong mga banal na lingkod  ay mamimighati dahil ang kanilang 
katapatan sa Akin at sa Simbahang itinatag ni Pedro ay pataksil na aagawin sa kanila. 

Sa lahat ng tradisyunal at tapat na Kristiyano, kailangang kayo’y laging matatag at huwag nyong 
papayagang mahikayat kayong iwan ang inyong pananampalataya.  Isasantabi kayo at papapayaging 
papag-aralin ang inyong mga anak ng isang di-totoong doktrina na hindi sa Diyos. 

Magsisimula nang maganap ang mga pangyayaring ito at nagbibigay Ako ng babala sa inyo para 
magabayan Ko kayo.  Ang sinumang mag-akusa sa Akin na dahil sa Misyong ito ay nahihikayat Ko ang 
mga kaluluwa na iwanan ang Aking Simbahan sa lupa, ay hindi  nauunawaan ang Aking mga tagubilin.  
Ang  ginagawa Ko lamang naman ay ang hilingin sa inyo na manatiling tapat sa Aking Mga Aral pag 
dumating ang panahon na kayo’y pipiliting tanggapin ang isang bagong pagpapalit ng Simbahan.  Ang 
bagong pagpapalit na ito ay hindi kailanman magiging katanggap-tanggap sa Paningin ng Diyos. 

 

Ang inyong Jesus 
 

 

 



Ina ng Diyos:  Pag ang mga anak ng Diyos ay iniligaw ng mga 

kasinungalingan, mawawalay sila sa Kanya 
Linggo, Ika-14 ng Abril, 2013 sa 02:00 ng Gabi  

Pinakamamahal kong anak, magpa-alo ka sa akin ngayon.  Magpayakap ka sa akin para mabigyan kita 
ng lakas at maipagpatuloy mo ang pagpapalaganap ng Banal na Salita ng Diyos ngayong napakahirap 
ng panahon. 

Nang ang mga umusig at pagkatapos ay pumatay sa aking Anak ay tinanong - “Bakit nyo ginawa ito?” 
– sagot nila – “Para ipagtanggol ang Salita ng Diyos.”  Nang tanungin sila kung papayagan ng Diyos ang 
pagpatay ng kapwa, sinabi nila na ito’y naaayon sa Aral ng Simbahan.  At gayundin ang mangyayari sa 
mga huling panahon.  Pipilipitin ng mga tao ang Mga Aral ng Diyos para bigyang-katwiran ang 
kanilang pagtanggi sa Kanyang Banal na Salita. 

Ibinibigay ng Aking Anak sa mundo ang Mga Mensaheng ito upang pagtibayin nyo ang Kanyang Mga 
Aral.  Ginagawa Niya ito para walang sinumang magkakamaling tanggihan ang Kanyang Banal na 
Salita, pag ang Mga Aral ng Kanyang Banal na Simbahan sa lupa ay pinakialaman at ginawang di-banal.  
Ang Salita ng Diyos ay kailangang hindi magbago kailanman, ngunit may mga propesiyang 
nagbubunyag na ito’y mangyayari sa panahong ito mismo, at gagawin ito ng Simbahang itinayo sa 
Bato ni Pedro.  

Ang aking Anak ang Salita.  Ang Salita ng Diyos ay kailangang parangalan ng bawat anak ng Diyos.  Pag 
ang mga anak ng Diyos ay iniligaw ng mga kasinungalingan, mawawalay sila sa Kanya.  Pag tumanggap 
kayo ng anuman maliban sa Katotohanan ng Diyos, pag tinanggap nyo ang kasalanan, at kayo’y 
gumawa nito, gagawa kayo ng hadlang sa pagitan nyo at ng aking Anak. 

Tandaan nyo -  na ako, ang Ina ng Diyos, ay pinoprotektahan ko ang lahat ng tumatawag sa akin.  Ang 
proteksiyon ko ay para sa lahat ng tao, para sa lahat ng relihiyon.  Pag dinarasal nyo ang aking Banal 
na Rosaryo araw-araw, pinagkakalooban kayo ng lahat ng klase ng proteksiyon at magagawa nyong 
itaguyod ang Katotohanan, ang Salita ng Diyos.   

Sinumang nasa Simbahan ng Aking Anak sa lupa, na namumuno sa mga tao, at hindi magawang 
dasalin ang Banal na Rosaryo sa harap ng kanyang kongregasyon, ay hindi galing sa Diyos. 

 
Ang inyong Ina 
Ina ng Diyos 
Ina ng Kaligtasan 
 
 
 

Marami ang di magkakaroon ng lakas para labanan ang 

aborsiyon, eutanasia at kasal ng parehong kasarian 
Lunes, Ika-15 ng Abril, 2013 sa 06:20 ng Gabi  



Pinakamamahal Kong anak, sa bawat bansa,  naglalabasan na ang napakaming mga kaaway ng Diyos  
para kondenahin ang Mga Batas ng Diyos. 

Maraming mga bagong batas ang ihahain sa bawat bansa at bawat simbahan.   

Marami sa mga ito ay magiging laban sa Mga Aral na itinuturo sa Banal na Biblia.  

 Lahat ng uri ng kasalanan ay isasabatas at ang mundo ay mababalot ng kadiliman ng halimaw.  Ang 
mga tatanggi sa mga batas na ito ay ituturing na mga nasisiraan ng bait o di kaya’y masasamang tao.  
Ang lakas ng kanilang  boses ay tatakpan ng mas malakas pang boses ng mga tumatanggap sa 
sekularismo, na para bang ito’y isang tunay na relihiyon.  Iisip sila ng lahat ng katwiran para 
maipasunod ang kanilang masasamang mga batas at marami silang maloloko, sapagkat gagamitin nila 
ang mga karapatang pantao bilang kasangkapan para kontrolin ang iba. 

Marami ang di magkakaroon ng lakas para labanan ang aborsiyon, eutanasia at kasal ng parehong 
kasarian.  At pag nagsulputan na ang mga batas, ipoproklama ng Simbahang Katoliko ang 
pagbabago para tanggapin ang lahat ng mga karapatang pantao at mga relihiyon.  Ang kasunod nito 
ay nakakakilabot na hidwaan sa pagitan ng mga pinagkalooban ng pang-unawa na ibinigay ng Espirito 
Santo, at ng mga nagmamahal sa kanilang sarili lamang at tinatanggihan ang Diyos. Ang Diyos at ang 
Aking Mga Aral ay itinuturing nilang  balakid sa inaakala nilang isang malayang paraan ng 
pamumuhay.  

Ang makapangyarihang grupo ng matataas na tao sa daigdig, na palihim nang nakapuwesto sa 
bawat sulok ng mundo, ay magpaplano ng mga bagong  batas pang-Simbahan at magkukumplutan 
para pabagsakin ang mga pinuno, samantalang  lumilikha ng mga giyerang magdudulot ng 
pagkawasak.  Ganun sila kayabang at ganun katatag ang kanilang pananampalataya kay Satanas, kaya 
naniniwala silang wala silang kapalit.  Ang tindi ng kanilang magiging pagdurusa para sa kanilang 
masasamang gawain. 

Sa puntong inaakala na nila na magagawa na nilang kontrolin ang iba at isakatuparan ang kanilang 
masasamang plano laban sa iba, doon sila  hahampasin at pababagsakin ng Kamay ng Aking Ama.  
Bibigyan lamang sila ng sapat na panahon para tumalikod.  Pagkatapos ay babalingan nila ang isa’t isa 
at sila’y magkakaubusan. Ganun magiging katindi ang kanilang pagdurusa  kaya kahit malapit na ang 
katapusan ay hindi pa rin nila makikita ang darating na mga pangyayari pag nagpatuloy silang 
magpagapos kay masama.  Para sa maraming tao na hindi sa Diyos, halos di nila mapapansin sa 
umpisa ang mga pangyayaring ito.  Pag nasikil na lamang ang kanilang kalayaan saka sila lantarang 
mag-aalsa laban sa mga paglabag sa kanilang mga karapatan sa kani-kanilang bansa.  At doon nila 
makikita ang kilabot na malilikha sapagkat ang Liwanag ng Diyos ay naglaho na.  Ang magiging kapalit 
nito’y kadiliman, kawalan, gutom at kawalan ng pag-ibig.  Saka lamang sisigaw ang tao para humingi 
ng Awa sa Diyos.   Paparoon Ako at maghihintay para paginhawahin sila at iligtas ang kanilang mga 
kawawa at takot na takot na mga kaluluwa. 

 

Ang inyong Jesus 

 


